Монгол Улсын Их Хурлын 2008 оны намрын ээлжит чуулганы Төрийн байгуулалтын байнгын хорооны 2009 оны 1 дүгээр сарын 13-ны өдөр /Мягмар гараг/-ийн хуралдаан 10 цаг 10 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 12 гишүүн ирж, 63.1 хувийн ирцтэй байв. Үүнд:


Чөлөөтэй: Ж.Батсуурь, Д.Дондог, Д.Одхүү, Э.Мөнх-Очир

Өвчтэй: Ц.Батбаяр, Р.Раш, Н.Энхболд
Нэг.Төрийн зарим байгууллагын албан тушаалын ангилал, зэрэглэлийг тогтоох тухай УИХ-ын тогтоолын төсөл /анхны хэлэлцүүлэг/ 
Хэлэлцэж буй асуудалтай холбогдуулан Төрийн албаны зөвлөлийн гишүүн Б.Өнөбаатар, ажлын албаны дарга Ц.Самбаллхүндэв, ахлах референт Л.Дашням, Үндэсний статистикийн хорооны дарга П.Бямбацэрэн, төрийн захиргаа, удирдлагын хэлтсийн дарга Ч.Дагвадорж, Монголбанкны Тамгын газрын захирал Б.Шатар, УИХ-ын Тамгын газрын зөвлөх Н.Мөнхзэсэм, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.

Тогтоолын төслийг анхны хэлэлцүүлэгт бэлтгэсэн талаар УИХ-ын гишүүн, ажлын хэсгийн ахлагч Су.Батболд танилцуулав.

Танилцуулгатай холбогдуулан УИХ-ын гишүүн С.Ламбаа, Д.Лүндээжанцан нарын асуусан асуултад УИХ-ын гишүүн, ажлын хэсгийн ахлагч Су.Батболд хариулж, тайлбар хийв.


Тогтоолын төслийн анхны хэлэлцүүлэгтэй холбогдуулан УИХ-ын гишүүн Ж.Сүхбаатар санал хэлж, УИХ-ын гишүүн Су.Батболд, ажлын хэсгээс П.Бямбацэрэн нар тайлбар хийв.

Ө.Энхтүвшин:-1.Ажлын хэсгийн санал.Тогтоолын төслийн хавсралтын УИХ-ын Тамгын газар АА-1-д заасан “Ерөнхий нарийн бичгийн даргын 1-р орлогч” гэснийг “Ерөнхий нарийн бичгийн даргын орлогч” гэж өөрчлөх, уг саналтай холбогдуулан АА-2-т ямар нэгэн албан тушаалыг хамруулахгүй байх саналыг дэмжиж байгаа гишүүд гараа өргөнө үү. 

Зөвшөөрсөн 
10

Татгалзсан

0

Бүгд


10

Гишүүдийн олонхийн саналаар дэмжигдлээ.

2.Үндэсний статистикийн хорооны тэргүүн дэд дарга, дэд даргыг АА-1, АА-2-т оруулсаныг хасах. Энэ нь төрийн өндөр зэрэглэлд байгаа тул хасах гэсэн саналыг дэмжиж байгаа гишүүд гараа өргөнө үү. 

Зөвшөөрсөн 
10

Татгалзсан

0

Бүгд


10

Гишүүдийн олонхийн саналаар дэмжигдлээ.

3.Намын бүлгүүдийн ажлын албаны ажилтнуудын хувьд төрийн захиргааны албан тушаалтнуудтай адилтгаж, тооцно гэсэн тогтоол бий. Түүний дагуу Тамгын газрын Ерөнхий нарийн бичгийн дарга түүгээрээ зохицуулаад явах, 

4.Монголбанкны санал. Монголбанк бол төрөөс үүсгэн байгуулсан хуулийн этгээдийн хувьд үйл ажиллагаагаа Монгол Улсын хууль тогтоомжийн хүрээнд бие даан явуулдаг байгууллага учраас энэ ангилал зэрэглэлд оруулах шаардлагагүй гэсэн саналуудыг протоколд тэмдэглүүлэв.

Дээрх саналуудыг Байнгын хорооноос гарах санал дүгнэлтэндээ оруулаад явахаар тогтов.

Ө.Энхтүвшин:-Төрийн зарим байгууллагын албан тушаалын ангилал, зэрэглэлийг тогтоох тухай УИХ-ын тогтоолын төслийг анхны хэлэлцүүлгээр нь батлуулах ажлын хэсгийг саналыг дэмжиж байгаа гишүүд гараа өргөнө үү.

Зөвшөөрсөн 
10

Татгалзсан

0

Бүгд


10

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Су.Батболд УИХ-ын чуулганы нэгдсэн хуралдаанд танилцуулахаар тогтов. 

Уг асуудлыг 10 цаг 50 минутад хэлэлцэж дуусав.

Хоёр.Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Сонгуулийн ерөнхий хорооны дарга Б.Баттулга, нарийн бичгийн дарга Б.Баярсайхан, Хууль зүй, дотоод хэргийн сайд Ц.Нямдорж, мөн яамны газрын дарга Ц.Цолмон, мэргэжилтэн Ч.Дондогмаа, УИХ-ын Тамгын газрын зөвлөх Л.Өлзийсайхан, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав.

Төсөл санаачлагчийн илтгэлтэй холбогдуулан УИХ-ын гишүүн Ч.Сайханбилэг, Э.Бат-Үүл нарын асуусан асуултад Байнгын хорооны дарга, УИХ-ын гишүүн Ө.Энхтүвшин, Хууль зүй, дотоод хэргийн сайд Ц.Нямдорж нар хариулж, тайлбар хийв.

Хуулийн төслийн хэлэлцэх эсэхтэй холбогдуулан УИХ-ын  гишүүн Э.Бат-Үүл, Д.Лүндээжанцан нар санал хэлэв.

Ө.Энхтүвшин:-Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах тухай хуулийн төслийг УИХ-ын чуулганы нэгдсэн хуралдаанд оруулж хэлэлцүүлэх саналыг дэмжиж байгаа гишүүд гараа өргөнө үү.

Зөвшөөрсөн 
10

Татгалзсан

0

Бүгд


10

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ж.Сүхбаатар УИХ-ын чуулганы нэгдсэн хуралдаанд танилцуулахаар тогтов. 

Уг асуудлыг 11 цаг 20 минутад хэлэлцэж дуусав.

Гурав.Үндсэн хуулийн цэцийн 2008 оны 10-р дүгнэлтийн тухай /МУИХ-ын тухай хуулийн 24-р зүйлийн 24.7 дахь хэсгийн “... санал нэгдсэн дүгнэлт гарган...” гэсэн нь Үндсэн хуулийн холбогдох заалтыг зөрчсөн эсэх тухай/

Хэлэлцэх асуудалтай холбогдуулан Үндсэн хуулийн цэцийн дарга Ж.Бямбадорж,  УИХ-ын Тамгын газрын зөвлөх Н.Цогтсайхан, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

Уг асуудлын талаар Үндсэн хуулийн цэцийн дарга Ж.Бямбадорж танилцуулга хийв.

Танилцуулгатай холбогдуулан УИХ-ын гишүүн Ч.Сайханбилэгийн асуусан асуултад Үндсэн хуулийн цэцийн дарга Ж.Бямбадорж хариулт өгөв.

Үндсэн хуулийн цэцийн 2008 оны 10-р дүгнэлттэй холбогдуулан УИХ дахь Ардчилсан намын бүлэг завсарлага авав.

Хуралдаан 11 цаг 30 минутад өндөрлөв.

Тэмдэглэлтэй танилцсан: 

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2008 ОНЫ НАМРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 2009 ОНЫ 

1 ДҮГЭЭР САРЫН 13-НЫ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ
Ө.Энхтүвшин:-Юуны түрүүнд та бүхэнд шинэ Үндсэн хууль батлагдсан баярын мэндийг өргөн дэвшүүлье.

Өнөөдөр хэлэлцэх асуудлын талаар та бүхэнд саналыг тараасан байгаа. 

1.Төрийн зарим байгууллагын албан тушаалын ангилал, зэрэглэлийг тогтоох тухай УИХ-ын тогтоолын төсөл, анхны хэлэлцүүлэг
2.Монгол Улсын Ерөнхийлөгчийн сонгуулийн хуульд нэмэлт, өөрчлөлт оруулах тухай хуулийн төсөл, хэлэлцэх эсэх
3.Үндсэн хуулийн цэцийн 2008 оны 12-р сарын 17-ны өдрийн 10-р дүгнэлт
Бусад гэсэн ийм асуудлуудыг хэлэлцье гэж санал оруулж байна. Хэлэлцэх асуудалтай холбогдуулж өөр саналтай гишүүн байна уу? алга байна. Байхгүй бол энэ оруулж байгаа асуудлуудаа батлах уу? за баталъя гэсэн гишүүд гараа өргөнө үү.

Нэгдүгээр асуудал, Төрийн зарим байгууллагын албан тушаалын ангилал, зэрэглэлийг тогтоох тухай УИХ-ын тогтоолын төсөл, анхны хэлэлцүүлэг байгаа. Үүнээс өмнө хэлэлцье гээд шийдвэрийг УИХ-ын нэгдсэн хуралдаанаас гаргасан байгаа. Энэний дараахан ажлын хэсгийг томилж ажиллуулсан. Бас энэ тогтоолын төсөлтэй холбогдуулж зарим санал нэгдэж чадаагүй асуудлууд бий. Тэр үүднээс ажлын хэсгийг нэлээн өргөн бүрэлдэхүүнтэй байгуулж ажиллуулсан. Ингээд ажлын хэсэг маань ажиллаад саналаа ирүүлсэн байгаа.

Одоо ажлын хэсгийн ахлагчийн саналыг сонсоё. Бүрэлдэхүүн нь, Б.Өнөбаатар-Төрийн албаны зөвлөлийн гишүүн Ц.Самбаллхүндэв-Төрийн албаны зөвлөлийн ажлын албаны дарга, Л.Дашням-Төрийн албаны зөвлөлийн ахлах референт, Л.Пүрэвжав-УИХ-ын Тамгын газрын захиргаа, боловсон хүчний хэлтсийн дарга, Ч.Дагвадорж-Үндэсний статистикийн газрын төрийн захиргаа, удирдлагын хэлтсийн дарга, Б.Шатар-Монголбанкны Тамгын газрын захирал гэсэн ийм бүрэлдэхүүнтэй байгуулж ажиллуулсан юм. 

Бас дэд ажлын хэсэг байгаа, тэрнийг танилцуулах шаардлагагүй байна. Ингээд Өнөбаатар гишүүнийг ажлын хэсгийн ахлагчийн хувьд саналыг нь сонсоё.

Уучлаарай, юмнууд жигдэрч амжаагүй байна шүү, тайван. Ажлын хэсгийн ахлагч УИХ-ын гишүүн Су.Батболд.

Су.Батболд:-Төрийн байгуулалтын байнгын хорооноос Төрийн зарим байгууллагын албан тушаалын ангилал, зэрэглэлийг тогтоох тухай УИХ-ын тогтоолын төслийг тус байнгын хороогоор хэлэлцүүлэх бэлтгэл хангах үүрэг бүхий ажлын хэсгийг 1 сарын 9-ний өдөр байгуулсан билээ.

Ажлын хэсэг дээрх тогтоолын төсөл дээр ажиллаж, 1 сарын 12-ны өдрийн хуралдаанаараа хэлэлцэн шийдвэрлэж, санал дүгнэлтээ та бүхэнд танилцуулж байна. 

Ажлын хэсэг тогтоолын төсөлтэй холбогдуулан УИХ-ын Тамгын газар болон түүний Санхүү, аж ахуйн үйлчилгээний хэлтэс, Үндэсний статистикийн хороо, Төв банк, УИХ дахь намын бүлгүүдийн саналын талаар хэлэлцэж, Төрийн албаны зөвлөлийн байр суурийг мөн давхар сонсож, санал дүгнэлтээ гаргаж та бүхэнд танилцуулж байна.

1.УИХ-ын даргын 147 тоот захирамжаар Тамгын газрын зохион байгуулалтын бүтцийг шинэчлэн баталсан бөгөөд УИХ-ын Тамгын газар шинэ бүтцээрээ 1 нарийн бичгийн даргатай ажиллах болсон тул тогтоолын төслийн АА-1-ийн Ерөнхий нарийн бичгийн даргын нэгдүгээр орлогч гэснийг Ерөнхий нарийн бичгийн даргын орлогч гэж өөрчлөх. Уг саналтай холбогдуулан төслийн АА-2-т ямар нэгэн албан тушаал хамааруулахгүй байхаар тогтсон болно.

Тогтоолын төслийн АА-1, АА-2-ын зэрэглэлд багтсан Үндэсний статистикийн хорооны тэргүүн дэд, дэд дарга нарыг төрийн өндөр албан тушаалын ангилал, зэрэглэлийг шинэчлэн тогтоох хүртэл одоогийн ангилал зэрэглэлд нь хэвээр үлдээхээр тогтсон болно.

УИХ дахь намын бүлгүүдийн ажлын албаны ажилтнууд нь Төрийн албаны тухай хуулиар төрийн улс төрийн албан тушаалтан бөгөөд намын бүлгийнхээ өмнө ажлаа хариуцдаг хэдий ч төрийн албан  хаагчийн хувьд УИХ-ын Тамгын газрын бүтцэд харьяалагдаж, албан тушаалын АА ангилал зэрэглэлтэй адилтган цалин хөлсийг олгож байхыг Ерөнхий нарийн бичгийн даргад Байнгын хорооны тэмдэглэлээр үүрэг болгох нь зүйтэй гэж үзлээ.

УИХ-ын Тамгын газрын Санхүү, аж ахуйн үйлчилгээний хэлтсийн ирүүлсэн саналыг уг төсөлд шууд тусгах боломжгүй гэж үзэж Тогтоолын төсөл батлагдсаны дараа дотоод зохион байгуулалтаараа шийдэж болно гэж үзсэн болно. 

Тогтоолын төслийн хэлэлцэх эсэхийг чуулганы нэгдсэн хуралдаанаар хийх явцад УИХ-ын гишүүдээс төв банкны ажилтнуудыг уг тогтоолын төсөлд хамааруулах талаар санал хэлж байсан. Үүнтэй холбогдуулан ажлын хэсэгт Төв банкны төлөөллөөс оруулсан бөгөөд тэдний байр суурийг албан ёсоор сонссон болно. 

Төрийн албаны тухай хуулийн 7-гийн 9 дэх хэсэгт заасан байгууллагуудад Төв банк хамаардаггүй, мөн хуулийн 11.1-д төрийн албан тушаалыг эрхэлж бүрэн эрхээ хэрэгжүүлсний төлөө төрөөс цалин хөлс авч ажиллах нөхцөл, баталгаагаар хангагдаж ажиллаж байгаа этгээдийг төрийн албан хаагч гэж тодорхойлсон байдгийг үндэслэн Төв банкны ажилтнууд нь төрөөс цалин урамшуулал авдаггүй, мөн тус байгууллагын албан ёсны саналыг харгалзан үзэж Төв банкны ажилтнуудын цалинг энэ тогтоолд нэмж оруулах боломжгүй гэж үзсэн болно. Анхаарал тавьсанд баярлалаа.

Ө.Энхтүвшин:-Ажлын хэсэгт Их Хурлын гишүүн Сайханбилэг, Сүхбаатар нар бас орж ажилласан байгаа. Ингээд ажлын хэсгийн дүгнэлт, саналтай холбогдуулж асуух зүйл байна уу? Ламбаа, Лүндээжанцан гишүүд
С.Ламбаа:-Манай энэ УИХ-ын харьяа байгууллагуудын төрийн албан тушаалын ангилал зэрэглэлийг тогтоох гэж байна л даа. Төрийн албаны хуулинд нэмэлт, өөрчлөлт оруулаад зарим байгууллагуудыг, удирдлагуудыг төрийн үйлчилгээний албанаас төрийн захиргааны алба руу шилжүүлсэн. Үүнтэй холбогдуулаад энэ байгууллагуудын  харьяа байгууллагуудаас доод талынх нь байгууллагууд гэсэн үг л дээ. Тэр байгууллагуудаас төрийн захиргаа руу шилжиж байгаа, төрийн үйлчилгээнээс, төрийн захиргаа руу гарч байгаа тийм юм байгаа юм. Тийм байгууллага байх уу, үгүй юу?

Хоёрдугаарт, ер нь одоо энэ цаг мөчөөс эхлээд энэ албан тушаалын ангилал зэрэглэл, зэрэг дэв тогтоох юмаа нэг эцэслээд хаалт хийвэл яасан юм бэ? Нэг хууль өөрчлөгдөөд зэрэг дэв нь өөр өөр үгтэй болоод одоо учраа ч олохоо байлаа шүү дээ. Өөрөөр хэлбэл, би бол Төрийн албаны тухай хууль, Засгийн газрын тухай хууль эд нарыг ер нь Үндсэн хуулийн хэмжээнд аваачиж тавьж, 3/2-ын саналаар өөрчлөлт оруулдаг барьдаг ийм юм руу явахгүй бол нэг хэсэг нь гарч ирээд заавал өөрчлөлт оруулдаг юм шиг ийм байдал руу яваад байна даа. Мөн олон жил ярьж байгаа шүү дээ, улс төрчид төрийн түшээд энийг анхааралдаа аваад тэгээд нэг мөр болгоод ер нь хэр баргийн тохиолдолд өөрчлөлт ордоггүй нэг ийм тогтворжуулах нөхцөл рүү явж болохгүй юу?

Жишээлбэл, шинжээч, ахлах шинжээч гээд энэ зуурын юм нэмээд хаячихлаа л даа, хэдийд нь тэр шинжээч гэдэг юмаа өгөөд тэгээд ахлах мэргэжилтэн болох юм, тэргүүн түшмэл болох юм бүү мэд. Жишээлбэл, ер нь тэргүүн түшмэл, дэд түшмэл ч гэнэ үү тийм улсууд чинь шинжээч болон ахлах шинжээч гэсэн цолгүй улсууд хүртэл байх юм байна лээ шүү дээ. Одоо тэгээд яахав шууд өгөх үү? Энийг авангуутаа л, энэ шийдвэр гарангуут л цөмөөрөө ахлах шинжээч болчих уу? их сонин л юм болоод байгаа юм.

Су.Батболд:-Өнөөдөр УИХ-аар хэлэлцэж байгаа төрийн зарим байгууллагын албан тушаалын ангилал зэрэглэлийг тогтоох тухай тогтоол дээр албан тушаалын ангилал зэрэглэл нь төрийн албаны хуулинд заасан 4 ангилал, зэрэглэлийн хооронд шилжиж байгаа юм бол байхгүй. Өөр байгууллагууд дээр  ийм асуудал байгаа. Тэрнийг та мэдэж байгаа байх. Манай энэ тогтоол дээр бол байхгүй гэж.

Хоёрт, энэ бол УИХ-аас хуулинд заасан үндэслэлээр УИХ-аас энэ ангилал зэрэглэлийн тогтоолыг албан тушаалтан гээд байж байгаа. Энэнд голдуу манай УИХ-аас болон Засгийн газраас УИХ-ын дэргэдэх байгууллагууд голдуу байгаа даа. Тэгээд Засгийн газар, Монгол Улсын Ерөнхийлөгчийн Тамгын газар гэсэн байгууллага байж байгаа. Бусад нь дандаа УИХ-аас томилогдоог байгууллага, энийг хуулиар УИХ-аас ангилал зэрэглэлийг нь тогтоодог гэсэн учраас зайлшгүй тогтоохоос өөр арга байхгүй, тэгээд тогтоох учиртай.

Би түрүүнд нь хэлэлцэх эсэхийн санал дээр би бас саналаа хэлж байсан. Ер нь цаашдаа УИХ хүний цалин пүнлүү тогтоодог ийм юм руу оролцохоо, ер нь боливол яасан юм бэ, хязгаарлавал яасан юм бэ? ялангуяа өөрсдийнхөө цалинг тотоодог ийм юмнаасаа боливол яасан юм бэ? ямар арга зам байх юм бэ гэдгийг манай Байнгын хооо бас дахиж авч үзэх ёстой байх гэж бодож байгаа.

Гуравдугаарт, ер нь энэ албан тушаалын ангилал, зэрэглэлийг бид нар шинээр тогтоочихсон байгаа. Энэ тогтоосны дагуу нэлээн олон ангилал зэрэглэлтэй болж байгаа, ер нь шинэ Төрийн албаны хуулийн үзэл баримтлалын дагуу төрийн жинхэнэ албан хаагчид, карьерын системээр явахтай холбогдуулаад ингэж албан тушаалын ангилал зэрэглэл нэлээн олон байх нь зүйтэй юмаа гэж үзэж байгаа юм. Анх орсон хүн бол тухайн байгууллагад зохион байгуулагчаар ороод л тэгээд байгууллагын ажлын албаны дарга хүртэлх албан тушаал бол карьерын системээр дотроо бол 11 ангилал зэрэглэлтэй байгаа. Ингэж олон ангилал зэрэглэлтэй болох нь хуулийнхаа концепцтой ерөнхийдөө таарч байгаа гэж үзэх учиртай.

Манай энэ тогтоол гараад очсоны дараа Их Хурлын харьяа байгууллага, Ерөнхийлөгчийн Тамгын газар, Их Хурлын Тамгын газар бол албан тушаалтнуудынхаа ангилал, зэрэглэлийг өөрчилж тогтоох учиртай, хэн нь зохион байгуулагч байх юм, хэн нь референт байх юм, хэн нь ахлах зохион байгуулагч байх юм, хэн нь шинжээч байх юм, хэн нь ахлах шинжээч байх юм бэ гэдгийг нөгөө ажилласан жил, үйл ажиллагааны үр дүн, бусад олон зүйлийг  харгалзаад шинээр тогтоож, гэхдээ тогтоохдоо одоо ажиллаж байгаа хүмүүсийн цалин пүнлүүг бууруулахгүй байх тэр чиглэлийг үндэслэн тогтоох учиртай гэж үзэж байгаа.

Д.Лүндээжанцан:-Энэ нэлээн ажиллаж орж иржээ, одоо ангилалтай байхаас өөр аргагүй байх. Тэгэхээр энэ дээр Статистикийнхан ч яриад байсан, бид нар ингэж давхар яалаа гэж. Статистик, Төрийн албаны зөвлөл гээд манай харьяа газрууд байна л даа. Тэр нь манайд бас шууд юмаа ярихаас аргагүй байх. Тэгэхээр энэ Статистикийн үндэсний хороо гэж шинэ, статистикийн хууль батлагдаад тэгээд үндэсний хороо нэртэй болоод ингээд нэлээн бужигнаад явчихсан. Ингээд орон нутагтаа баахан хөлтэй байдаг, 300 гаруй ажиллагсадтай билүү. Манай энэ төвд байгаа жижиг гэдэг юмуу, эрх хэмжээний хувьд манай Их Хурлын харьяаны, бүтцийн хувьд цомхон ийм байгууллагууд байна, 10, 20 хүнтэй, энэ хоёр хоорондоо жишгээр бол нэг нь дээшээгээ яваад өгдөг, энэ онцлог байх уу, үгүй юу? Энийг манай ажлын хэсгээс судалж үзээд Статистикийн холбогдох газрууд дээр нь эдийн засгийн хорооныхоос ч юмуу, манай Төрийн байгуулалтын хорооноос нь ч юмуу үзээд хараад за энэ бол гомдолгүй. Энд байгаа ажиллагсдын зэрэг зиндаа энэ хэмжээнд байхад ямар ч хохиролгүй, нөхцөл дордоогүй гэсэн ийм зүйл байна уу?

Энэ хүмүүсийн яриагаар хуучин байсан нөхцөл нь дордсон байдлаар орж ирж байгаа  гэж яриад байгаа юм. Тэгэхээр нөхцөл дордуулах байдлаар хуулийг төрийн албан тушаалын ангилал зэрэглэлийг тогтоох нь, уул нь зохимжгүй. Байгаагаар нь. За яахав боломж байвал ахиулж болно. Эдийн засгийн нөхцөл боломж, баталгааны талаас. Боломж байхгүй бол хуучин нөхцлийг нь дордуулахгүй байх, хуучин хэвэнд нь үлдээх ямар боломж байна. Энэ болохгүй бол нээлттэй үлдээх ийм зам байх уу, байхгүй юу?

Су.Батболд:-Статистикийн хорооныхон ер нь бид нарыг эд нартай адилтгаж ингэж тогтоох ёсгүй гэсэн юм өнөө өглөө ярьж байна л даа. Би бол энэнтэй санал нийлэхгүй байгаа юм. УИХ-аас томилогддог байгууллага байна. Мөн Ерөнхийлөгчийн Тамгын газар, Их Хурлын Тамгын газар, Засгийн газрын ХЭГ байна. Эд нартай цуг энэ ангилал зэрэглэлээр цалин хөлсөө тогтоохгүйгээр өөр хаана, аль улсын ямар хуулинд захирагдах гээд байгаа юм, би ойлгохгүй байгаа юм. Статистикийн хууль батлагдсан юм байна лээ. Тэгээд салбарын  хууль батлуулахдаа тэр хуулин дотроо баахан дэд дарга, тэргүүн дэд дарга гээд албан тушаал батлуулчихсан, тэр нэг хуулин дээр батлуулсан албан тушаалдаа тохируулаад энэ байдлаар биш, өөр байдлаар ангилал зэрэглэл тогтоолгоно гэвэл би мэдэхгүй. Монгол Улсын Их Хурлаас өөр Статистикийн цалин пүнлүү зэрэглэлийг нь тогтоодог байгууллага хаана байгаа юм, би олж харахгүй байгаа юм.

Хоёрдугаарт, ажлын хэсэг дээр статистикийнхний гаргасан бас нэг л гомдол саналынх нь дагуу бид нар авч үзсэн шүү дээ. Харин би одоо ажлын хэсэг дээр гарсан саналаасаа Сүхбаатар гишүүнээс, Сайханбилэг гишүүнээс асууж байгаад ерөнхийдөө тэр ажлын алба гэж байхгүй, нэг газрынхаа даргад ерөнхий менежер гэсэн үүрэг өгчихөөд, тэгээд газрынхаа даргын цалинг тэргүүн дэд даргын цалинтай адилтган эрх мэдэлтэй байх ёстой гэсэн шаардлага тавьж байхаар нь бид нар ярьж байгаад дэд даргатай нь адилхан байвал гэж оруулсныгаа бид нар буцъя гэж бодож байгаа. Хэрэв ийм хэл ам гаргаж байгаа бол буцаад бид нар яг л энэ байгууллагуудын адил зэрэг зиндаатай хэмжээнд нь байгуулна. Статистикийн газар гэж өөр хөрснөөс, өөр иргэнээс ургасан газар байгаа биш. Монгол Улсын хууль тогтоомжид л захирагдах учиртай.

Тийм учраас ажлын албаны дарга гэж бид нар тусад нь гаргаж өгөхгүй, тэр газраараа байж байг. 

Хоёрдугаарт, тэргүүн дэд дарга, дэд дарга хоёрыг төрийн өндөр албан тушаалтан гэчихсэн байгаа юм. Бид нарын одоогийн баримталж байгаа төрийн өндөр албан тушаалтны ангилал зэрэглэлд хамаарагдаж байгаа улсуудыг УИХ-аас юмуу, эсвэл Засгийн газраас томилдог албан тушаалтан байгаа. Гэтэл Статистикийн хорооны тэргүүн дэд дарга, дэд даргыг газрын дарга нь томилчихож байгаа шүү дээ. Нэг газрын дарга томилдог албан тушаалтан, төрийн өндөр албан тушаалтанд орох эрх зүйн үндэс байхгүй. Тийм учраас бид нар ирэх хавар төрийн өндөр албан тушаалтны ангилал, зэрэглэлийг Төрийн байгуулалтын байнгын хороогоор хэлэлцэхдээ эдний тэргүүн дэд дарга, дэд дарга хоёрын асуудлыг төрийн өндөр албан тушаалтнаас нь хасаж ТТ дээр нь аваачих учиртай гэж үзэж байгаа. Одоо бол эдний хоёр дарга бол төрийн тусгайгаар цалинжиж байгаа.

Тийм учраас би энэ гаргаж байгаа ангилал зэрэглэл дээр оруулахгүй түр орхичихъё. Тэгээд хаврын хуралдаан хүртэл энүүгээрээ байж байг. Ажлын албаны дарга гэдэг нь. Би бол ажлын албаны даргыг энэ хоёр даргын нэг нь хийх хэрэгтэй шүү дээ. Хоёрын хоёр том дарга гаргачихаад, тэр нь ерөнхий менежерээ хийхгүй нэг газрынхаа даргаар ерөнхий менежерээ хийлгэж байдаг. Байгууллага дотроо тийм зохион байгуулалт хийчихээд тэрнийгээ бид нарт тулгаж байдаг, тийм байгууллага гэж юу байсан юм бэ? тийм учраас би одоогийн энэ ангилал зэрэглэлээр явах учиртай гэж бодож байна. Бид нарын боловсруулснаар.

Ө.Энхтүвшин:-Ингээд асуулт дууслаа, одоо энэ ажлын хэсгийн гаргасан санал дүгнэлттэй холбогдуулж үг хэлэх гишүүн байна уу? Сүхбаатар
Ж.Сүхбаатар:-Сая манай ажлын хэсгийн ахлагч энэ статистикийн холбоотой асуудлыг хэлж байна л даа. Яг хуучнаар нь буцаагаад яачихъя гэхээр бид яриагүй байсан. Хэрвээ тэгнэ гэж байгаа бол би ядаж тэргүүн дэдийг нь АА-1 дээр байхгүйгээр орхиод тэргүүн дэд нь өндөр албан тушаал дээрээ ямар ч гэсэн тэр Их Хурал дээр төрийн өндөр албан тушаалын асуудал яригдах хүртэл тэр тэргүүн дэд нь байж байх ёстой. Дэд дарга нь АА-1 дээр байгаад тэгээд явах ёстой болов уу гэж бодоод байна л даа. Тэгэхгүй бол тэргүүн дэд, дэд гээд явчихаар одооныхоо Их Хурлын төрийн өндөр албан тушаалыг тогтоосон юутай давхар ингээд зэрэгцээд явах болчихоод байгаа. Тэргүүн дэд нь ер нь Төрийн байгуулалтын байнгын хороон дээр ойлголцоод төрийн өндөр албан тушаал дээрээ байгаад дэд дарга нь АА-1 дээр байгаад, тэгээд тэр ажлын албаны дарга гэдгээ хасъя, тэгээд газрын дарга нь яахав тэр хүснэгтэн дээрээ байдгаараа байгаад явж болохгүй юу гэж ийм л санал байна л даа.

Хоёрдугаар асуудал, Ламбаа гишүүн сая асуудал тавьж байна л даа. Үнэн л дээ. Их Хурал ингээд тогтоогоод өгчихдөг юм. Гэтэл нэг журам дутагдаад байдаг байхгүй юу. Шинжээч дээр ямар хүн байх юм, ахлах шинжээч дээр ямар хүн байх юм, зохион байгуулагч дээр ямар хүн байх юм гэдэг нь бид нарын одоогийн Төсвийн байгууллагын удирдлага санхүүжилтийн тухай хуулиар ерөнхийлөн захирагч, ерөнхий менежер хоёр хоорондоо яриад шийдчихдэг болчихсон учраас ямар ч хүн шинжээч хийхгүйгээр шууд референт болж болдог, эсвэл  ахлах шинжээч болж болдог. Нөгөө 15, 20 жил байсан хүн ажлын бүтээмж нь ямар байсныг мэдэхгүй юм. Тэр хүн нь болохоор ингээд байгаад байдаг, тэр нь дандаа гомдол саналтай байгаад байдаг. Тэгэхээр энэ асуудлыг нь шийдээд зөвхөн төдөн жилээр гээд ажилласан жилээр нь хийчихээр залуу хүмүүсийг мэдлэг чадвартай залуу хүн төрийн албанд ажиллах бололцоог хязгаарлачихдаг юм. Энэ чиглэлээр Төрийн албаны зөвлөл зүгээр анхаарч бодож ажиллахгүй бол бид нар нэг юм тогтоогоод өгдөг, одоо энэ хүснэгтэнд байгаа олон асуудлуудаар, олон байгууллагуудын юман дээр байхгүй тийм ангилал, зэрэглэлүүдийг баталчихсан энэ тогтоол дээр явж л байгаа л даа, одоо хүртэл байдаггүй.

Одоо энэ тогтоол шинэчлэгдээд гарсны дараа байгууллагуудыг заавал энэ ангилал зэрэглэлээсээ доороосоо эхлэх ёстой гэдэг ийм шаардлагыг тавина гэж би ойлгоод байгаа шүү дээ.

Ө.Энхтүвшин:-Тэгэхээр дэд даргаа бол буцаагаад АА-1 рүүгээх амруулъя гэж хэлэв ээ дээ. 

Ж.Сүхбаатар:-Одоо бол АА-1 дээрээ тэргүүн дэд гэж тавьчихаад АА-2 дээр дэд гэчихсэн байгаа байхгүй юу. Тэгэхээр АА-2 дээрх дэдийг нь АА-1 рүү шилжүүлээд АА-1 дээр байгаа тэргүүн дэдийг нь тэртээ тэргүй Их Хурлын тогтоолоор Статистикийн газрын дэд дарга нь төрийн өндөр албан тушаалын 6-АА дээр байж байгаа байхгүй юу. Тэгэхээр тэр тэргүүн дэд даргыг нь ядаж төрийн өндөр албан тушаалын 6-АА дээр төрийн өндөр албан тушаалын асуудал бид яриагүй учраас байна гэж ойлгоод, дэд дарга нь бол АА-1 дээрээ баймаар байна л даа.

Су.Батболд:-Бид нар өчигдөр ярьж байсан. Одоо бол төрийн өндөр албан тушаалтны ангилал, зэрэглэлийн тогтоол хүчинтэй байж байгаа. Эдний статистикийн хорооны хууль бол тэр тогтоолын дараа батлагдсан. Тэр төрийн өндөр албан тушаалтны ангилал зэрэглэл дээр эднийх ганцхан дэд даргатай байхаар статистикийн дэд даргаад явчихсан байж байгаа. Гэтэл сүүлд нь хууль гаргахдаа хоёр дэд даргатай болоод, тэргүүн дэд даргатай болчихсон явж байгаа. Хууль нь сүүлд гарсан учраас. Хоёрдугаарт, тогтоолын дэргэд хууль нь хүчинтэй учраас хуулийг нь баримтлаад явна гэж үзэх юм бол одоо эдний хоёр албан тушаалтан бол АА руу ерөөсөө орохгүйгээр төрийн тусгай гэдгээрээ цалингаа аваад явахад зөрчилдөөд байх юм байхгүй.

Хаврын чуулганаар харин төрийн өндөр албан тушаалтны ангилал зэрэглэлийг авч үзэхээрээ эд нарыг төрийн өндөр дээрээ үлдээх юмуу, эсвэл энэ АА-1 р үү оруулах юмуу гэдэг хоёрын аль нэгийг нь авч үзэх учиртай юм байгаа юм. Тийм учраас энэ дээр эдний хоёр дэд даргыг ерөөсөө оруулахгүй явчихад тэр тогтоол дээр байгаа төрийн өндрөөрөө цалингаа аваад явчих боломжтой гэж үзэж байгаа юм. Ерөөсөө оруулахгүйгээр хоёулангий нь хасчихъя гэж.

Ө.Энхтүвшин:-Бямбацэрэн дарга та үг хэлэх гэж байна уу?

П.Бямбацэрэн:-Их Хурлын эрхэм гишүүүдийн амрыг эрье. Энд ойлголцлын юм баймаар байна. Ажлын хэсэг арай жаахан ажилласан байна лээ. Гэхдээ ойлголцолд хүрч амжсангүй ээ. Буруу ташаа ойлголтууд энд бас яригдаад байх юмаа. Уучлаарай, эрхэм гишүүд ээ.

УИХ-ын харьяа байгууллагууд нэг нэгийнхээ дээр гарч тавих гэсэн тийм өрсөлдсөн шинж чанартай, ялангуяа зэрэг дэв, зэрэг зиндаагаа дээдлэх гэсэн юм ерөөсөө байхгүй шүү гэдгийг нэгдүгээрт хэлье.

Хоёрдугаарт, Их Хурлын байгууллагууд дотор бид Их Хуралдаа л, та бүхэндээ л зовлонгоо ярихгүй бол бид хаана ярихав, хаана хэндээ хэлэхэв, шийддэг газар маань энэ. Өөр дамжаад байдаг байгууллага байхгүй. Тийм учраас энэ зовлонг ойлгож үзээч гэж бодож байгаа юм.

Үндэсний статистикийн хороо өмнө нь Засгийн газрын тогтоолоор яг яамдтай ижил явж байсан. Дотроо зарим нэг юм дээшээ, доошоо байдаг байсан юм. Тэрнийг адилтгаж өөрчлөх асуудал хийгдэх байсан. Өнгөрсөн жил Засгийн газар өөрийн системийн байгууллагуудаа бүгдийг нь цэгцлээд цалин хөлс, зэрэг зиндааныхаа асуудлыг шийдэхдээ Их Хурлаас томилогддог байгууллагуудыг үлдээчихсэн юм. Их Хурал тогтоодог болъё, шинэ хуулиар ийм боллоо гээд. Тэгээд Их Хурал дээр хүрээд ирэхээр байгууллагуудын өөрийнх нь үнэхээр үндсэн тогтолцоо, хуулиар тогтоож өгсөн үндсэн тогтолцоо, чиг үүрэгтэйгээ энэ нь авцалдахгүй болчихоод байна л даа. Одоо тэр төрийн албаны хуулийн тодорхой заалт бий л дээ. Их Хурлаас өмнө нь тогтоогдоогүй зэрэг ангилал нь тогтоогдоогүй энэ нэг 7 байгууллагыг тогтоож өг гэсэн заалт байгаа. Тэгэхдээ тэнд үндсэн бүтэцтэй байх байгууллага, төв аппарат нь үндсэн бүтэцтэй байх байгууллага. Өөрөөр хэлбэл, яамдыг бид ажлын албатай бай гэж хэлдэггүй шүү дээ. Манайх яг л яамтай тийм жишгээр явсан юм. Яамтай ижил байсан учраас.

Бодлогын газруудтай, судалгааны газруудтай, хяналт тавьдаг газруудтай, одоо бол 5 газартай, 2 хэлтэстэй, 7 үндсэн нэгжтэй үйл ажиллагаа явуулж байгаа юм. Тэгэхээр энийг ажлын алба зөвхөн чиглэлийн нэгж газрууд шаарддаггүй, цомхон нэг ажлын нэгжтэйгээр, тэрнийгээ ажлын алба гэж нэрлээд яваад байгаа энэ байгууллагуудтай адил түвшинд аваачаад тавихаар зэрэг Үндэсний статистикийн хорооны аппаратын үндсэн бүтэц эвдэгдчихэж байгаа юм. Бүтэцгүй байгууллага болж хувирах гэж байгаа юм. Нэг л ажлын албатай байна, бүтэц байхгүй гэдэг.

Гэтэл статистикийн хуулинд энэ бол сая батлагдсан ч хууль биш, 94 онд анх хууль нь батлагдсан, тэр үеэсээ бүтцээ өөрөө тогтоож явдаг. Дэд дарга нараа өөрсдөө дарга нь тогтоож явдаг ийм эрхийг хуулиараа өгчихсөн юм байна лээ. Дараа нь бид Статистикийн хуулиндаа 2, 3 удаа өөрчлөлт оруулсан. Тэгэхдээ хүний томилгоотой холбоотой юманд бид ерөөсөө анхны тэр суурь зарчмаас нь өөрчлөөгүй л яваад байсан юм. Одоо энэ саяны төрийн албаны хууль гарснаар Их Хурал юмуу, Засгийн газраас томилогддог хүн л төрийн албанд, өндөр дээд тушаалд байх ёстой гэвэл бид тэр хуулиндаа нэмэлт, өөрчлөлт оруулах юмуу энийгээ засах ёстой, хүний нөхцлийг дордуулахгүйгээр, албан тушаалтны нөхцлийг дордуулахгүйгээр.

Өмнө нь өөр энэ Статистикийн хуулинд дарга нь дэд дарга нараа тогтоож, томилж байхаар заалт байсан нөхцөлд УИХ тэр тогтолцоон дээр нь зөвшөөрөөд 70-р тогтоолоо гаргаад төрийн өндөр албан тушаалтнуудад хамруулчихсан, тэр нь одоо хүртэл мөрдөгдөөд явж байгаа, тэнд ямар нэгэн зөрчил байхгүй. Гэтэл одоо биднийг энэ ажлын алба гээд байгаа чинь их сонин болоод байгаа байхгүй юу, эрхэм гишүүд ээ.

Ажлын алба гэдэг бол жишээ нь, одоо манай өнөөдрийг хүртэл тогтож ирсэн тогтолцоогоор газруудын доод талын нэг нэгж л гэсэн үг байхгүй юу. Энэ ажлын алба гэдэг чинь. Тэгэхээр манай энэ системийн байгууллагын нөхцөл нь дордсон шийдвэр Их Хурлаас гарчих гээд байна. Тэгэхээр энэ байгууллагын энэ нь удирдаж байгаа хүнийг нь битгий хараачээ. Энэ байгууллагын нийгэмд гүйцэтгэж байгаа үүргийн дагуу, Үндсэн хуулийн бас зарчим ч байдаг, нөхцлийг дордуулахгүй шийдвэр гаргадаг гэсэн. Ийм юмнуудтай чинь очоод зөрчилдөх гээд байгаа юм биш үү, энийг харж үзээч, мэргэжлийн байнгын хороо одоо бас манай ажилтай танилцаад явж байгаа юм байна лээ. Их Хурлын даргын тийм шийдвэр гарсан бололтой юм байна лээ. Тэр улсууд нь судалж бариад ирэг, энэ удаа тэгвэл Статистиктай холбоотой асуудлаа эндээсээ үлдээгээд өгөхгүй юу. Тэгээд бид энэ хооронд нь мэдээлэл юмаа өгье, Их Хурлын гишүүд маань судлаад үзэг, дараагийн хаврын чуулганаар оруулж ирээд статистиктай холбоотой ангилал, зэрэглэлийн асуудлыг жичид нь шийдэхэд хууль зөрчсөн ямар нэгэн юм гарахгүй болов уу гэж бодох юм. Энэ талаас нь харгалзаж үзээчээ гэж хүсэх гэсэн юм. Баярлалаа.

Ө.Энхтүвшин:-Та бол одоо энүүгээр бол тэр дэд дарга, тэргүүн дэд даргын зэрэглэл, ажлын албаны даргын асуудал эд нарыг тийшээ ийшээ гэж ярихыгээ түр азнаад тэртээ тэргүй ажлын хэсэг удахгүй очих гэж байна, энийгээ хаврын чуулган дээрээ нэг мөсөн эхэнд нь оруулаад шийдэж өгөөчээ. Тэр үедээ Статистикийн хорооны тэргүүн дэд дарга, дэд даргын томилгооны байдлыг ч гэсэн бусад байгууллагуудынхтай адилтган нэг жишигт оруулаад явуулах эрх зүйн үндсээ ч хийе гэсэн тийм санал хэлж байна уу?

П.Бямбацэрэн:-Тийм. Тийм санал хэлж байна. Системийнхээ хэмжээнд би өөрийнхөө энэ юуг түр хойшлуулаад өгөхгүй юу гэж л хүсч байгаа юм.

Ө.Энхтүвшин:-Би энүүгээр санал хураалгая. За ингээд санал хураалгая. Манай ажлын хэсэг бас нэлээн ажилласан байгаа. Уг нь бас нэлээн ярвигтай асуудал, гэхдээ нэлээн ажиллаж, бас маргаантай байсан асуудлуудыг ойртуулсан байна. Би та бүхэндээ бас нэг юм анхааруулъя. 11.30 гэхэд бид нар чинь нэг арга хэмжээнд орох гээд байнаа. Одоо 3 асуудал байгаа учраас болж өгвөл шуурхайхан шиг яваад 11.30-ын дараагаар дахиад цуглана гэдэг бол хэцүү болчихоод байна. Ардын Их Хурлын депутатуудтай бид нар уулзах учраас хурлаа жаахан шуурхайхан шиг явуулбал яасан юм бэ гэсэн саналыг Байнгын хорооны гишүүдээсээ хүсч байна.

1 дэх санал байна. Ажлын хэсгийн саналаар Тогтоолын төслийн хавсралтын УИХ-ын Тамгын газар АА-1-д заасан Ерөнхий нарийн бичгийн даргын 1-р орлогч гэснийг Ерөнхий нарийн бичгийн даргын орлогч гэж өөрчлөх, уг саналтай холбогдуулан АА-2-т ямар нэгэн албан тушаалыг хамруулахгүй байя гэж. Яагаад гэвэл сая шинэ бүтцээр Тамгын газрын Ерөнхий нарийн бичгийн даргын нэгдүгээр орлогч гэдэг орон тоо байхгүй болсонтой холбогдуулж ийм өөрчлөлт хийе гэсэн санал байна. Нарийн бичгийн дарга гэж өөрчлөх. Энэ саналыг дэмжиж байгаа гишүүд гараа өргөнө үү. 10-аас 10.

2 дахь санал. Энэ бол Үндэсний статистикийн хороотой холбоотой ийм санал байна. Батболд дарга ажлын хэсгийн ахлагчийн хувьд санал хэлье гэж байна.

Су.Батболд:-Нэгдүгээрт, энэ байгууллага өөрийнхөө юмыг тогтоолгож байгаа байгууллагын даргын саналаар санал хурааж болохгүй. 

Хоёрдугаарт, Статистик бид нар яг УИХ-аас адилхан томилогддог дарга нь томилогддог байгууллагуудын ажлыг ангилал, зэрэглэлд оруулаад жигдлэх гэж байхад манайхыг авч үлд, шалгалт очих гэж байгаа энээ тэрээ гээд юу яриад байгаа юм, яагаад энүүгээр томилуулахгүй, шийдүүлэхгүй гээд байгаа юм бэ? бид нар хэний юуг дордуулчихсан юм? адилхан л цалин хөлс, зэрэглэлийг нь тогтоож байгаа шүү дээ. Би бол энийг тэгж болохгүй гэж үзэж байна. Тийм учраас одоо байгаагаар  нь батлаад бүгдийг нь зэрэг өгөх ёстой. Бид нар нэгэнтээ л энэ ангилал зэрэглэлийг шинэчлээд тогтоож байгаа бол тэрнийх нь дагуу аль нэг төрийн байгууллага бүгдийг нь оруулах учиртай. Би эдний хоёр даргыг төрийн өндөр албан тушаалтан байх ёсгүй гэж үзэж байгаа. Нэг байгууллагын дарга томилдог хоёр албан тушаалтан төрийн өндөр албан тушаалтан байх ёсгүй гэж үзэж байгаа юм. 

Тийм учраас ийм байдлаар шийдэхгүй, одоо энэ оруулж ирсэн саналаар шийдээчээ, бид нар ямар нэгэн байдлаар эднийхний зэрэг зиндааг ерөөсөө доошлуулсан юм байхгүй. 

Ө.Энхтүвшин:-Оруулж ирсэн санал нь аль вэ? Сая Сүхбаатар гишүүний хэлдэг үү, энд байгаа нь уу? тэргүүн дэд дарга, дэд дарга хоёрыг ерөөсөө болиод АА-2-ын ангилал, зэрэглэлд ажлын албаны даргыг хамруулъя гэсэн нэг санал байна. Сүхбаатар гишүүнийх болохоороо дэд даргыг нь АА-1 рүү нь оруулаад ажлын албаны дарга гэдгийг нь хасчихъя. Төрийн тэргүүн дэд даргыг нь бол өндөр зэрэглэлд нь хамруулсан байдлаар ойлгоод явчихъя гэсэн нэг ийм хоёр санал байгаад байна шүү дээ. Тийм учраас надад жаахан санал хураалгахад жаахан бэрхшээлтэй байгаад байна. 

Су.Батболд:-АА-1, АА-2 дээр тавьсан тэргүүн дэд дарга, дэд дарга гэдэг бол зүгээр ийм байж болох юмаа, жишиж болох юмаа гэж харуулсан болохоос биш, яг тэрэн дээр тавьчихсан юм биш. Угаасаа төрийн өндрийн тогтоол дээр тэр хоёр нь төрийн өндрөөрөө явж байг, хаврын чуулган болтол төрийн өндрөөрөө явж байг. Эднийх ажлын алба байхгүй гэж эсэргүүцээд байгаа учраас ажлын алба гэж бид нарын тавьсан саналаасаа манай ажлын хэсэг буцаад ерөөсөө анх оруулж ирсэн саналаа санал хураалтгүйгээр явчихъя гэсэн. 

Хасч болох юм, гэхдээ тэрнийг манай Төрийн албаны зөвлөлийнхөн бол бид нар зүгээр харуулах гэж тавьсан юмаа гэж тэгсэн юм. Энэ дээр байж болох юмаа гэж. За тэрнийг нь хасаад санал хураачихъя.

Ө.Энхтүвшин:-Тэгэхээр жаахан хэцүү байна.

Су.Батболд:-АА-1, АА-2-оос тэргүүн дэд дарга, дэд даргыг нь хасъя гээд санал хураачихад болно.

Ө.Энхтүвшин:-Сүхбаатар гишүүний түрүүнд хэлээд байгаа санал зөрчил байна уу? 

Ж.Сүхбаатар:-Би тэгвэл одоо ажлын хэсгийн ахлагчтай санал нэгдээд. Би ойлгохдоо тэргүүн дэд дарга, дэд дарга хоёр бол төрийн өндөр албан тушаал дээрээ явж байг, одоо хүснэгтэн дээрээ тэргүүн дэд дарга, дэд дарга гэж байгааг төслөөр орж ирснийг хасъя, ажлын албаны дарга гэж байхгүй байя гэж ингэж л ойлгож байна шүү дээ.

Ө.Энхтүвшин:-Тэгэхээр би яаж санал хураалгах вэ?

Ж.Сүхбаатар:-Та тэргүүн дэд дарга, дэд дарга гэснийгээ л Батболд гишүүний саяны хэлээд байгаа тэрнийг хасъя гэдгээр хураах юм байна л даа.

Ө.Энхтүвшин:-Ажлын хэсэг энэ дээрээ санал нэгдэж байна гэж үзэж байна уу? За тэгвэл та бүхэн Байнгын хорооны гишүүд их анхааралтай санал өгөөрэй. Ажлын хэсэг маань ийм санал. Одоо бол Үндэсний статистикийн хороо… за Ламбаа гишүүн хэлэх гээд байна уу?

С.Ламбаа:-Наадах чинь одоо бол ингээд Батболд, Сүхбаатар гишүүн хоёр ч ярьж байгаад тэгээд Сүхбаатар саналаа татчихаж байх шиг ойлгогдоод байна. Ер нь энэ чинь Засгийн газрын ХЭГ-ын тэргүүн дэд дарга чинь ерөнхий менежер шүү дээ. Одоо тэгээд будлиан нь хаана байгаад байна гэхээр Үндэсний статистикийн хорооны хороо болгосон тэр шинэ хуулийг гаргах үед чинь яагаад тэргүүн дэд, дэд даргатай болгосон бэ гэдэг нь ойлгомжтой шүү дээ. Хамгийн гол нь энэ дээр нэг зөрчил гараад байгаа юм. Газрын дарга нь ерөнхий менежерээрээ үлдчихсэн байхгүй юу. Уг нь бол яг энэ хууль гарах үедээ ерөнхий менежер нь тэргүүн дэд дарга байх ёстой байсан байхгүй юу. Энд л зөрчил гараад байгаа шүү дээ. Одоо тэгээд хоёулангий нь доош нь явуулаад хэвээр нь хасаад хаячихаар газрын дарга чинь хаашаа явах вэ? энэ дээрээ байж байх уу? 

Су.Батболд:-Хэнийгээ ерөнхий менежер байлгаж, ажлын албаа удирдуулах, эсвэл төсвийн ерөнхийлөн захирагч байлгах вэ гэдэг бол энэ байгууллагын дотоод асуудал байхгүй юу. Зүгээр бид нар эрүүл ухаанаар харах юм бол энэ байгууллага тэргүүн дэд даргаар юмуу, дэд даргаар ерөнхий менежерийг хийлгэж болох байхгүй юу. Гэтэл эднийх яасан бэ гэхээр 4 газартай, тэрнийхээ төрийн захиргааны удирдлагын газрын даргаар ерөнхий менежерээ хийлгэчихээд, тэр хүн чинь ерөнхий менежер хийдэг учраас тэр 4 газрын даргаасаа илүү цалин пүнлүү хангамжтай байх учиртай гээд тэргүүн дэд даргатайгаа адилхан зиндаанд аваачих гээд байгаа байхгүй юу. Энийг бол буруу, газрын дарга нар газрын даргатайгаа байх учраас та нар тэгвэл ерөнхий менежерээ тэргүүн дэд дарга юмуу, дэд дарга руугаа шилжүүл гэсэн шаардлагыг л бид нар эд нарт тавьж байгаа.

Тэгэхгүй бол нэг байгууллагын тэр нэг буруу хийсэн юманд нь бид нар хөтлөгдөж болохгүй шүү дээ. Манай ажлын хэсгийн санал ийм л байхгүй юу. АА-1, АА-2 дээр ер нь Төрийн албаны зөвлөл энийг буруу оруулж ирсэн байхгүй юу. АА-1, АА-2-оос тэргүүн дэд дарга, дэд дарга гэсэн энэ хоёр нэрийг хасъя гэсэн санал хураагаад тэгээд хасчих юм бол нөгөөдүүл нь төрийн өндөр дээрээ үлдээд тэгээд яахав хаврын чуулган болтол төрийн өндрөөрөө явж байг, энд бид нар тогтоосноороо.

АА-1, АА-2 дээр байгаа Статистикийн хорооны тэргүүн дэд дарга, дэд даргыг хасъя гэсэн санал оруулчихъя.

Ө.Энхтүвшин:-Цаанаа бол өндөр дээрээ үлдэнэ гэж үзээд үү? За за. Энэ саналыг хураалгая. Яг тэгж бууж байна уу, та бүхэнд? За тэгвэл одоо Үндэсний статистикийн хороо тэргүүн дэд дарга, дэд даргыг АА-1, АА-2 дээр оруулаад ирчихсэн байгаа зэрэглэлээс нь хасаад ингээд энийгээ цаанаа төрийн өндөр зэрэглэлд байгаа юмаа гэж ойлгоод ингээд явъя гэсэн ийм санал байна гэж үзэх үү? За тэгвэл энэ саналыг дэмжиж байгаа гишүүлд гараа өргөнө үү. 10-аас 10. 100 хувийн саналаар.

3 дахь санал хураалгахгүй юм байна. Тэр бол бүлгүүдийнх. Намын бүлгүүдийн ажлын албаны ажилтнуудын хувьд тэр 1995 оны УИХ-ын даргын гарын үсэгтэй нэг захирамж байгаа, тэр бол төрийн захиргааны албан тушаалтнуудтай адилтгаж, тооцно гэсэн ганцхан өгүүлбэртэй тогтоол байгаа. Тэрнийхээ дагуу Тамгын газрын Ерөнхий нарийн бичгийн даргад энийгээ түүгээрээ зохицуул гэдэг нэг тэмдэглээд, протоколд тэмдэглээд тэрнийгээ энэ танилцуулга дээрээ маргааш уншаад явчихъя гэсэн ийм санал байна. Энэ саналыг дэмжиж байгаа гишүүд гараа өргөнө үү. Ингэж ойлголцлоо.

Өөр санал байгаа билүү? Монголбанкны санал ирсэн. Ерөнхийлөгч Пүрэвдоржийн гарын үсэгтэй. Энэ санал бол бүхэлдээ Монголбанк бол төрийн мөнгөний бодлогыг хэрэгжүүлдэг. Төрөөс үүсгэн байгуулсан хуулийн этгээдийн хувьд үйл ажиллагаагаа Монгол Улсын хууль тогтоомжийн хүрээнд бие даан явуулдаг ийм байгууллага байгаа юм. Тийм учраас яг энэ ангилал зэрэглэл рүү оруулах шаардлагагүй юмаа, ингэж явж ирсэн юм. Энүүгээр нь байлгаж өгөөчээ гэсэн ийм санал байгаа. Энийг бас санал дүгнэлтэнд тэмдэглэе. 

Су.Батболд:-Ажлын хэсгээс анхны хэлэлцүүлгээр нь баталъя гэсэн санал оруулж байгаа юм.

Ө.Энхтүвшин:-Ажлын хэсгээс Батболд гишүүний санал байна. Энэ тогтоолыг  анхны хэлэлцүүлгээр нь баталъя гэсэн ийм саналыг оруулж байна. Энэ саналыг дэмжиж байгаа гишүүд гараа өргөнө үү. 10-аас 10 байна. Татгалзсан гишүүн байхгүй байна. Энэ санал, дүгнэлтийг Батболд гишүүн танилцуулна.

Хоёрдахь асуудал байна. Монгол Улсын Засгийн газраас өргөн мэдүүлж байгаа Монгол Улсын Ерөнхийлөгчийн сонгуулийн хуульд нэмэлт, өөрчлөлт оруулах тухай хуулийн төсөл, хэлэлцэх эсэх байгаа. Энэ асуудлыг Монгол Улсын Засгийн газрын гишүүн, Хууль зүй, дотоод хэргийн сайд Нямдорж танилцуулна.

Ц.Нямдорж:-Байнгын хорооны дарга, гишүүдийн өглөөний амгаланг айлтгаж байна.

2005 онд УИХ-ын сонгуулийн хууль, 2007 онд орон нутгийн сонгуулийн хууль шинэчлэгдэн батлагдсан, одоо мөрдөж байгаа Ерөнхийлөгчийн соонгуулийн хууль 1993 онд батлагдсан хууль байгаа. Цаг хугацаа шинэ нөхцлийн улмаас энэ  хуулиуд өөр агуулгатай болсон, зарчмын  хувьд зөрөлдөх юмнууд бий. Энэ байдлыг засах зорилгоор Ерөнхийлөгчийн сонгуулийн хуульд нэмэлт, өөрчлөлт оруулах тухай хуулийн төслийг Засгийн газраас өргөн мэдүүлсэн. 4, 5 асуудалд гол анхаарал хандуулсан гэж хэлж болно.

Нэгдүгээрт, Ерөнхийлөгчийн сонгуулийн зардлын асуудлыг шинэ хуулиудын үзэл санаанд нийцүүлж, зохицуулах зохицуулалтыг хийж өгсөн. 

Хоёрдугаарт, шинэ хуулиудын захиргааны хариуцлагын хэмжээ, хуучин хуулийн захиргааны хариуцлагын хэмжээ хоёр хоорондоо ондоо байгаа. Хуучин хуулийн торгуулийн хэмжээ 40 мянгаас 150 мянган төгрөг байгаа. Шинэ хуулийнх бол 150 мянгаас 1 сая төгрөгийн торгуультай болсон учраас энэ захиргааны арга хэмжээний хэмжээг адилтгах ийм шаардлагаас үүнийг зохицуулалт хийсэн.

Гуравдугаарт, сонгуулийн хороодын бүрэлдэхүүнийг байгуулах шинэ зарчим 5, 7 оны хуулиудад суусан. Энэ зарчмыг Ерөнхийлөгчийн сонгуулийн хуульд тусгах ийм санааг оруулсан.

Дөрөвдүгээрт, сонгуулийн санал хураах ажиллагаа шинэ зарчмаар явагдаж байгаа. Энэ зарчмыг Ерөнхийлөгчийн сонгуулийн хуулинд бас суулгаж өгөх ийм саналууд явж байгаа юм. Ерөнхийлөгчийн сонгуулийн товын тухайд сонгуулийн жилийн 6 сард гэсэн нэг ийм санал бий. 5 сард гэдэг ийм саналыг Засгийн газраас оруулж байгаа. 5 сарын сүүлчийн хагаст сонгууль явуулж дуусгаад 7 сар гэхэд сонгогдсон Ерөнхийлөгч тангараг өргөөд явчих ийм наадмын өмнө ажилдаа ороод явчих ийм ерөнхий хугацааны асуудлыг авч үзсэн байгаа гэдгийг хэлье. 

Ийм танилцуулгыг би та бүхэнд хийж байна. Энэ хууль батлагдсанаар одоо мөрдөж байгаа Их Хурлын сонгуулийн хууль, орон нутгийн сонгуулийн хууль, нэмэлт, өөрчлөлт орсон Ерөнхийлөгчийн сонгуулийн хууль гурав цогцоороо нэг сонгуулийн  хуулийн зохицуулалт болж хоорондоо дүйцэх ийм ажиллагаанууд хийгдэх юмаа, энэ асуудлыг хэлэлцэж шийдвэрлэж өгөхийг хүсье.

Ерөнхийлөгчийн сонгуулийн хуульд одоо мөрдөж байгаа хуульд соногууль болохоос өмнө 6 сарын дотор хуулинд өөрчлөлт оруулж болохгүй гэсэн ийм хашилт байхгүй. Энэ байдлыг бас тэмдэглэх хэрэгтэй. Энэ өөрчлөлтийг оруулаад энэ оны Ерөнхийлөгчийн сонгуулийн хуулийг нэмэлт, өөрчлөлт орсон хуулиар явуулах ийм санааг дотор нь агуулж байгаа юм шүү гэдгийг бас гишүүддээ танилцуулах байна. Энэ нэмэлт, өөрчлөлтийн хуулийн талаар яамдаас санал авсан. Сонгуулийн ерөнхий хороонд хүргүүлсэн. Харамсалтай нь санал ирүүлээгүй. Бас энэ асуудлаар маргаан гарвал хэлэлцдэг газруудад хүргүүлж, ерөнхий санаа оноогий нь сонссон ийм ажлууд хийгдсэн гэдгийг дашрамд танилцуулж байна. Анхаарал тавьсанд баярлалаа.

Ө.Энхтүвшин:-Энэ хэдийгээр 6 сарын дотор өөрчлөлт оруулахгүй буюу болохгүй гэсэн зүйл байгаа боловч мэдээж 4 сард хаврын чуулган нээгдээд дараа нь ярихад оройтно. Тийм учраас энэ бол зайлшгүй ярих асуудал. Гол үндэслэл бол сая хэллээ. УИХ-ын тухай, Орон нутгийн сонгуулийн хуультай Ерөнхийлөгчийн сонгуулийнхаа хуулийг нийцүүлж байна гэсэн энэ агуулгаар энэ зайлшгүй хэлэлцэх ёстой баримт бичиг байгаа юм.

Сонгуулийн ерөнхий хорооноос өчигдөр Их Хурлын дарга дээр санал ирж байна лээ. Өнөөдөр Байнгын хороонд ирж амжсан уу, үгүй юу? Мэдэхгүй байна. Санал бол өчигдөр ирсэн байгаа. Тэгээд би нэг ийм санал хэлэх гээд байна. Энэ ерөөсөө өнөөдөр хэлэлцэх эсэхээ шийдэх юм чинь хэдүүлээ дараа нь анхны хэлэлцүүлэг хийх үедээ тодорхой яривал яасан юм бэ? ерөөсөө л хэлэлцэх эсэхээ шийднэ шүү дээ. Тийм учраас ер нь шууд санал хураавал яасан юм бэ?

Ч.Сайханбилэг:-Зөв өө, зөв, гэхдээ даргаа Сонгуулийн ерөнхий хорооны дарга хаачсан бэ? Ерөнхийлөгчийн сонгууль бол манайд болдог 3 гол сонгуулийн нэг нь шүү дээ. Эсвэл Их Хурлын гишүүдийн нүүрийг харж чадахгүй болчихсон юмуу? зарим төрийн албан хаагчдыг нь болохоор ажлаа хийе гээд байхад нь огцруулаад хаячихдаг, заримыг нь огцоръё гээд байхад нь огцруулдаггүй, ингээд ажлыг нь хийлгээд явуулаад, дургүй ламд дарж байгаад сахил хүртээгээд яваад байдаг. Нөгөөдөх нь орж ирдэггүй. Яаж энэ хуулийг хэлэлцэх юм бэ? энэ чухал хуулийг.

Ө.Энхтүвшин:-Сонгуулийн ерөнхий хорооны дарга өчигдөр надтай уулзсан. Уг нь өнөөдөр бас Төрийн байгуулалтын байнгын хороон дээр сонсоё гэсэн ийм санал гараад ярьж байсан. Гэхдээ өнөөдөр Сонгуулийн ерөнхий хороо маань хуралдах гэж байгаа гэж надад хэлсэн. Хуралдах гээд тэрнийхээ бэлтгэлийг хангах гээд тун их яаруу, давчуу ажилтай байгаа болов уу гэж би бодож байна. Өнөөдөр хэлэлцэх эсэх гэсэн асуудал байгаа учраас тэнд Сонгуулийн ерөнхий хорооны нарийн бичгийн дарга сууж байна, ийм зүйл байгаа болов уу гэж бодож байна. Ер нь асуулт байна уу? Бат-Үүл гишүүнээр асуултаа таслая.

Э.Бат-Үүл:-Ерөнхийлөгчийн сонгуулийн хуулийн тухай ярихдаа бид нар ганцхан Ерөнхийлөгчийн сонгуультай холбогдсон асуудлыг ярих ийм хэмжээнд зогсох ёсгүй болчихоод байгаа юм. Би тэгээд Засгийн газраас оруулж ирсэн санал бол надад их чамлагдаад байгаа л даа. Одоо Нямдорж сайд, энд байж байгаа манай бүх хариуцлагатай улсууд мэдэж байгаа. Одоо улс төрийн сонгууль бол аливаа сонгууль бол улс төрийн ноцтой хямралын эх үүсвэр болж хувираад байгаа. Энийг мэдэж байгаа шүү дээ. Одоо сонгуулийн дүнгээ зөвшөөрөхөө байсан. Аль ч шатанд.

Бүр сонгуулийн дүнгээ зөвшөөрөхгүй бол төрийн тамга өгөхөө байсан. Одоо эрүүл ухаанаар ярих юм бол 25-р тойргийн дүн гарахгүй өдий хүрч байгаа юм. Энийг ардчилсан ямар ч улс оронд. Тэгвэл танайх төр байгуулахгүйгээр ерөөсөө ингэж 2 жилээр дараагийн улсууд нь бүрэн эрхээ авч байхгүй байж болох юм байна шүү дээ гээд байгаа байхгүй юу. Наадах чинь яг үнэндээ төрийн эргэлт яваад байна шүү дээ гээд байгаа шүү дээ.

Тэгсэн чинь одоо Засгийн газар яах вэ, нэг ийм юм байнга ирдэг юм даа, угаасаа. Мөнгөн дүн нь өөрчлөгдсөн байна. Одоо энэ ингээд торгуулийг нь нэмье гэдэг ийм юмнууд л ирдэг юм. Би хэлээд байна. Монголд орон нутгийн сонгууль хар л даа. Тамгаа авч зугатна, дарга нь. Албан ёсны сонгуулийн дүнг зөвшөөрөхгүй. УИХ-ын сонгууль. Бүр сонгуулийнхаа дүнг зөвшөөрөхгүй, төрийн ажлыг гацаагаад хаячихсан. Яг үнэндээ энэ маягаар явахад энэ бол бид нар мэдэж байгаа шүү дээ. Төрийн бүрэн эрхийг зөвшөөрөхгүй байгаа явдал хавтгайраад, отдоо бид нар энд ажиг сэжиггүй болчихсон сууж байгаа байхгүй юу. Зүгээр л төрийн бүрэн эрхийг зөвшөөрөхөө байсан. Ард түмний санал өгөх бүрэн эрхийг зөвшөөрөхөө байчихсан шүү дээ. 

Би асуулт юу тавих гээд байна гэхээр тэгтэл одоо жишээлбэл, Ерөнхийлөгчийн сонгуул болоод дүн нь зөвшөөрөгдөхгүй, эсвэл сонгуулийн хороон дээр маргаан үүслээ гэж тавигдаад, 2, 3 жилээр сунжирдаг, Их Хурлын гишүүн дээр сунжирч болж байгаа юм чинь Ерөнхийлөгч дээр болно шүү дээ. Адилхан шүү дээ, наадах чинь. 

Би дээхнэ үед, би УИХ-ын сонгуулийн өмнө ч анхааруулж зөндөө хэлсэн дээ, Нямдорж сайд сайн мэднэ.  Одоо Ерөнхийлөгчийн сонгууль их ноцтой үед болно шүү. Одоо Ерөнхийлөгчийн сонгуулийн дүнг шударгаар явуулах, дээрээс нь энэ дүнг хүлээн зөвшөөрөх асуудал. Энэ дүнг хүлээн зөвшөөрөхгүй байдал үүсвэл яахав гэдэг асуудлууд энэ хуулин дээр орж ирсэнгүй, яагаад ингэсэн бэ? энэ маш ноцтой зүйл болж хувирна шүү.

Ц.Нямдорж:-Сонгуулийн маргаан гардаг явдал зөвхөн Монголд байдаг зүйл биш л дээ. АНУ-д сонгууль явагдаад Буш, Гор хоёр сүүлд нь шүүхдэлцэж байж нэг юм болоо биз дээ. Тэгэхээр энэ бол зөвхөн Монголд байдаг үзэгдэл биш. Манайд болоод байгаа процесст би Бат-Үүл гишүүнтэй санал нэг байгаа. Энэ Сонгуулийн хорооны бүрэлдэхүүнд орсон хүмүүс ёс суртахуунгүй байгаа учраас хууль нь хичнээн сайн байсан ч гэсэн  хуулиа завхруулаад алийгаа алдсан ёс бус юмнууд хийснээс үүдэлтэй юмнууд болоод байгаа юм. Ийм юмыг шалгадаг хянадаг газар нь байгаа шүү дээ, Эрүүгийн  хуулийн 130-р зүйл гээд байгаа, 131-р зүйл гээд байгаа. Энэ хуулийнх нь дагуу энэ Сонгуулийн хорооны бүрэлдэхүүнд орсон нөхдүүдийг авч үзээд шалгаад хууль хяналтын байгууллага руу шилжүүлээд учрыг нь олох хуулийн гарц нь байгаа. Харамсалтай нь энийг хийдэг хүнгүй болсон байна, төрд. 

Ер нь цаашдаа энэ цадиггүй явдлыг таслан зогсоох тал дээр улс төрийн намууд ойлголцох ёстой. Энэ улс төрийн намыг төлөөлж Сонгуулийн хорооны бүрэлдэхүүнд орж байгаа хүмүүс хуулийн өмнө шударга ажлаа хийгээд явчих юм бол ямар ч асуудал байхгүй. Ингэж чадахгүй хурал хийх гэхээр нэг хэсэг нь хаяж яваад, сонгуулийн хороод нь хэрэг дээрээ улс төрийн байгууллага маягийн юм хийгээд ийм л завхрал гаргаж байгаа болохоос биш хуулинд асуудал байхгүй. Тэгээд баахан завхрал гаргачихаад сүүлд нь буруугий нь хууль руу чихдэг ийм ёс бус юм монголд бий болчихоод байгаа юм. Би энэ шүүмжлэлийг миний чиний гэлгүй МАХН, Ардчилсан намын аль алинд нь хэлэх гээд байгаа юм. Хан-Ул дүүрэг дээр тамга аваад зугатсан асуудал гарсан. Ард түмний сонголтыг хүндэтгэж чаддаггүй ийм хачин явдлыг гаргаж байгаа хүмүүстэй цаашдаа хариуцлага тооцох ёстой. Хуулийнх нь заалтууд байгаа.

Бас энэ 25-р тойрог дээр сонгуулийн дүнг будлиантуулсан гэдэг нь мөрдөн байцаах, холбогдох байгууллагууд нь шалгаад тогтоочихсон шүү дээ. Улаан цайм юман дээр тойргийн хороо нь будлиантуулаад Сонгуулийн ерөнхий хороог наашаа алхах боломжуудыг нь хаагаад, луйвар л хийж байгаа, өөр тэнд юу ч байхгүй. Тийм учраас энэ асуудлаас гарах хамгийн найдвартай арга зам бол энэ улс төрийн сонгуульд орж байгаа нам хүмүүс ийм луйвар хийхгүй, ийм луйварт орооцолдохгүй, луйвар гарсан бол таслан зогсоох арга хэмжээгээ өөрсдөө авч чаддаг бол энэ зүгширнэ. Хуулийн асуудал байхгүй шүү гэдгийг би дахиад хариуцлагатайгаар мэдэгдье. Сонгуулийн ерөнхий хороо энэ 25-р тойргийнхоо асуудлаар аль эрт хуралдаад асуудал оруулаад ирэх бололцоо нь байсан. Ийм алхамуудыг хийж өгөхгүй байгаа юм. Тэр маргаж байгаа хоёр хүн нь шүүхээрээ явдаг юм байгаа биз, үлдсэн 3-т нь асуудал байхгүй шүү дээ. Энийг Монголын ард түмэн мэдэж байгаа шүү дээ. Ийм алхам хийх гэхээр тойргийн хороон дээр нь асуудлыг будлиулаад явуулахгүй байгаа шүү дээ. Тойргийн хорооныхон нь 25-р тойрог дээр будлиан гарсан. Засвар хийгдсэн. Саналын  хуудасны тоо зөрчсөн. Эд нарыг бүгдээрээ мэдэж байгаа шүү дээ. Ийм ийм юмнууд байгаа учраас энийг засах ёстой юм.

Яг цэвэр хуулийнхаа хувьд бол энэ чинь сонгуулийн хорооны гишүүд захиргааны зөрчил гаргасан бол торгох заалт зүйл зүйл дотор байгаа шүү дээ. Хоёр төрлийн зөрчил бий, эрүүгийн зөрчил, захиргааны зөрчил гээд. Захиргааны зөрчил нь сонгуулийн  хуулиараа явчихдаг, эрүүгийн зөрчил нь эрүүгийн хуулиар явчихдаг ийм л зүйл шүү дээ.

Ө.Энхтүвшин:-Гишүүд ээ, зөвхөн энэ өргөн барьсан байгаа Монгол улсын Ерөнхийлөгчийн сонгуулийн хуультай холбогдуулж асуултаа тавьж, зөвхөн тэр хүрээнд хариултыг авахгүй бол энэ их задгай яриа боллоо шүү. Тийм учраас Бат-Үүл гишүүн.

Э.Бат-Үүл:-Би асуултаа нэмж асуух гээд байна. Би яаж асуухаа танаас асуухгүй, та бол зүгээр л хурал даргалж байгаа. 

Нямдорж сайд сая ард иргэдэд маш буруу ойлголт өгөхөөр юм хэлчихлээ. Худлаа шүү. Нямдорж сайдын ярьсан худлаа шүү. Жишээ нь, АНУ-ын Ерөнхийлөгч Буш, Горын маргааны тухай ярьж байна. Буш, Гор маргаан гаргасан. Хамгийн гол нь Америкт асуудал яаж шийдэгддэг вэ гэхээр 10 хоногийн дотор энэ маргааныг шийдэх асуудлыг шийдэж чадахгүй бол байгаагаар нь шийднэ гэдэг зарчимтай байхгүй юу. Тийм шүүхийн шийдвэртэй. Тэрнээс манайх шиг 2 жил, 3 жилээр барьж маргаан явна гэж байдаггүй юмаа, Нямдорж сайд аа. Тийм юм нэгдүгээрт байдаггүй юм.

Би энэ сонгуулийн маргаанаас болоод энэ Сонгуулийн хуулиуд дээр яг тодорхой гарцыг нь эцэслэн шийдэх юмнуудыг нь зааж өгөөгүй. Яг аваад шүүрээд үзэхээр хуулиа яаж ч тайлбарлаж болдог. Захиргааны хариуцлага руу ч шилжүүлж болдог, эрүүгийн хариуцлага руу  ч шилжүүлж болдог ийм байдалтай байхгүй юу даа. Би тэгээд нэг зүйлийг илэн далангүй асуугаад байна шүү дээ. Нямдорж сайд аа. Энэ дээр хэдүүлээ ажил хэрэгч ярихгүй бол бид нар үр дагавараас нь гарах гэж бүр сүйддэг байхгүй юу. 7 сарын 1-ний явдлыг мэдэж байгаа биз дээ. 7 сарын 1 болохоос өмнө УИХ дээр байн байн Төрийн байгуулалтын байнгын хороон дээр Энхтүвшин даргаа, байн байн яг асуудлыг ярьж байсан. Тэгж тавьж байсан гишүүн нь би жишээлбэл. 

Одоо хараарай сонгууль болохоос өмнө бүгд хуулиа зөрччихсөн давхиж байна, тэгж хуулиа тоож байгаа амьтан наана чинь алга байна. Сонгуулийн ерөнхий хорооны дарга Баттулгыг байлгаж байгаад, Баярсайхан эд нар мэднэ. Байн байн асуусан. Байн байн анхааруулсан. Одоо наана чинь сонгуулийн дүн гарангуут ялагдсан тал нь шударга хүн болоод ялсан тал нь луйвардсан хүн болоод ингээд улс төрийн тэмцэл чинь гудамжинд гарна шүү гэж анхааруулаад байсан байхгүй юу. Тэгээд хөдөлж өгөөгүй байхгүй юу. 

Тэгээд би тодорхой юм асуугаад байна шүү дээ. Бид энийг одоо шийдэх ёстой байхгүй юу. Ерөнхийлөгчийн сонгуулийн дүн зөвшөөрөх тухай асуудлыг ингэж шийднэ гэдэг процедураа тодорхой болго гэж шаардаад байна шүү дээ. 

Хоёрдугаарт, одоо Сонгуулийн ерөнхий хороо болон тойрог, хэсгийн хороодын гишүүүдэд анхааруулах нэг зүйл байгаа юм. Энэ хуулин дээр оруулмаар байна. Та нарын хууль зөрчсөн үйл ажиллагааг төрийн эсрэг гэмт хэрэг гэж үзэж эрүүгийн  хэрэгт хариуцлага татна гэдгийг. Төрийн эсрэг гэмт хэрэг шүү. Хуулинд зүгээр л албан тушаалаа урвуулан ашигласан бол гэж заасан байдаг юм. Бид нар зүй нь одоо Сонгуулийн хууль, энэ бол харин бусад улс оронд байдаг юм байна. Сонгуулийн дүнг будлиантуулах, сонгуулийн дүнг сонгуулийн тойргийн хороо тоолохгүй, зөвшөөрөхгүй байх явдлыг бол төрийн эсрэг гэмт хэрэг гэж үздэг юм байна. Үндсэн хуулийн дагуу төрийн байгууламжийн эсрэг гэмт хэрэг гэж үзнэ. Одоо эд нарыг бид нар оруулахгүй бол болохгүй гэж хэлээд байна шүү дээ.

Ц.Нямдорж:-Ерөнхийлөгчийн сонгуулийн хуулийг шинэчлэн найруулгын хэлбэрээр баталъя. Төслөө боловсруул, яаралтай оруулж ирье гэдэг үүрэг 2006 онд өгөгдсөн юм байгаа шүү дээ. Холбогдох хүмүүст. Тухайлбал, Сонгуулийн ерөнхий хороонд. Наад хууль чинь энэ хуулиудтай шинэ хуулиудтайгаа зөрчилдөнө. Шинэчилсэн найруулгын хэлбэрээр хийгээд ерөнхийдөө энэ 3 сонгуулийн хуулийг ийм механизм болгочихъё гэж яриад тодорхой юм хийгээгүй шүү. Тэгээд шинэчилсэн найруулгын хэлбэрээр хийх үү, нэмэлт, өөрчлөлтийн хэлбэрээр хийх үү гэж бүтэн 2 жил дэмий цаг бараад, тэгээд одоо арга ядаад сонгууль дөхөөд ирсэн учраас нэмэлт, өөрчлөлтийн хэлбэрээр энийг оруулж байгаа юм л даа.

Энийг би яагаад хэлж байна вэ г эхээр энд нэг бэрхшээл байгаа юм. Ямар бэрхшээл байна вэ гэхээр одоо мөрдөж байгаа хуулиар өргөн барьсан хуулийн хүрээнд зүйл заалт нь хөндөгдсөн юмнуудыг бид нар Их Хурал хэлэлцэж, тэр хүрээнд ажиллах ийм хуулийн хашилтанд орчихсон. Шинэчилсэн найруулгын хэлбэрээр ороод ирсэн бол Бат-Үүл гишүүнд жишээ нь шинэ санал байгаа бол саяны чиглэлээр тэрнийг нэмээд оруулаад аваад явчих боломжтой. Нэг ийм зовлонд орчихоод байгаа юм. Цэвэр зовлонгийн талаас нь.

Ажлын эрх ашгийн үүднээс Бат-Үүл гишүүн жишээ нь, өргөн мэдүүлсэн төслийн төддүгээр зүйлд нь тийм заалт оруулъя гэдэг ийм санал гаргах юм бол тэрнийг нь авч үзээд хамтраад ажиллаад явчих бололцоо байгаа гэдгийг хэлье. Тэгэхдээ би дахиад хэлье, гишүүд ээ. Энэ сонгуулийн дүн будлиантуулдаг явдлыг ерөөсөө л энэ улс төрийн соёлтой л холбоотой асуудал шүү дээ. Хууль нь мянга сайн байгаад улс төрийн соёл нь сонгуульд ялж ялагдаж ялагдсаныг хүлээн зөвшөөрч чаддаггүй ийм улс төрчидтэй байх юм бол бүх юм тодорхой байсан ч маргаан гарна. Энэ сонгууль хийж сурсан улс чинь ялагдчихаад баярлалаа, амжилт хүсье, хамтарч ажиллана, дэмжлэг үзүүлнэ гээд салаад явчихаж байгаа биз дээ. Ийм улс төрийн соёл манайд байхгүйгээс үүдэж л энэ сүүлийн хоёр сонгуулийн үед маргаан гарсан.

4 оны сонгууль ч ялгаагүй жагсаал цуглаантай, эвдэлт, дайралттай болсон, 8 оны сонгууль ч ялгаагүй ийм л юм болсон шүү дээ. Эцсийн дүндээ би юу хэлэх гээд байна вэ гэхээр хүн болгоноос гарч болох араншинд тааруулж хууль хийнэ гэж байхгүй. Одоо ийм юм хийлгэх гэж оролдоод байгаа байхгүй юу. Хийх томъёолол байвал ярилцаж болж байна. Болж өгөхгүй байх. Хуулиндээр нь тов  тодорхой биччихсэн байж байхад энийг чинь тайлбарлаж, ойлгож чадах тийм хуульчийн логик гэдэг юм алга байна шүү дээ. Одоо манай Сонгуулийн хуулинд байж байгаа. УИХ-ын сонгууль явуулаад доод шатны сонгуулийн хороод нь хууль бус шийдвэр гаргах юм бол Сонгууийн ерөнхий хороо, тойргийн хорооны шийдвэрийг хүчингүй болгоно гэсэн заалт байж л байгаа байхгүй юу. Энийгээ ашиглаад доороос хууль бус юм ороод ирэх юм бол тойргийн хорооноос хүчингүй болгож хаяад хууль ёсны дагуу явагдсан юмыг нь Их Хуралд оруулаад ирэх эд нарт бүрэн эрх нь байж л байгаа шүү дээ. Энэ эрхээ эдлэхгүй эд нар бүтэн хагас жил 25-р тойргийн асуудлыг будлиулж байна шүү дээ.

Ө.Энхтүвшин:-Ингээд асуулт дууслаа. Саналын тухайд нэг их яриад байх юм байхгүй ээ. Одоо хэлэлцэх эсэхээ шийднэ шүү дээ. Бат-Үүл, Лүндээжанцан гишүүн.

Э.Бат-Үүл:-Би яг Нямдорж сайдын  хэлээд байгаа хуулийн энэ логик, манай хуульчдын баримталдаг нэг зарчмаас л болж манайд их төвөгтэй байдлууд үүсээд байгаа байхгүй юу. Сая Нямдорж сайд хэлээд байна л даа. Хичнээн сайн хууль гараад хэрэггүй ээ, улс төрийн соёл л байхгүй бол гэж хэлээд байгаа юм. Гэтэл яг үнэндээ Нямдорж сайд аа, аль ч газрын, эх газрын хууль ч бай, Англо саксоны хууль ч бай, нэг зарчмыг харин хатуу барьдаг. Хүнээс ямар ч муу үйлдэл гарч болдог юм шүү. Хууль бол тэрнийг хаахад чиглэгдсэн байдаг. Тийм биз, Нямдорж сайд аа. Хуулийн шинжлэх ухааны үндэс нь энэ байхгүй юу. Хэнээс ч, ямар ч зүйл гарч болно. Яагаад гэвэл амьд хүн учраас ямар ч зүйл гарах боломжтой, тэр  хүнээс.

Тийм учраас хуулийн нэг том зорилт нь бол муу үйлд, нийгэмд хортой үйлдэл гаргахгүй байх явдал бол хуулийн том зорилт юмаа гэж ингэж бүр хуулийн шинжлэх ухааны ойлголт шүү, наадах чинь. 

Манай хуульчид яадаг вэ гэхээр ерөнхий зүйл заалтуудыг гаргаад, одоо манай энэ хуульчдын хийдэг ажил нь. Тэгээд нөгөө хүмүүс нь их эрх зүйн өндөр мэдлэгтэй, хүн бүрийг тэгж ойлгоод, тэгээд тэд хуулиа ойлгоод биелүүлэх ёстой гэж шаардаад байдаг байхгүй юу. Тийм юм байхгүй, хаана ч. Нэн ялангуяа хууль зүйт ёстой газар бол хэзээ ч тийм юм байгаагүй. Жишээ нь, замын хөдөлгөөний дүрэм гэхэд нэг ерөнхий зүйл гаргаж хаячихаад дүрмээ та нар ойлгож ажиллах ёстой гэж шаардах юмуу, тийм юм байхгүй байхгүй юу. Тэгэхээр Нямдорж сайдын хэлээд байгаа энэ зүйлүүд их ноцтой юмаа гэж би хэлээд, тэгээд зориуд асуусан юм. Яагаад вэ гэхээр одоо орж ирж байгаа нэмэлт, өөрчлөлт гээд ороод ирчихсэн учраас нэмэлт, өөрчлөлт орж ирж байгаа газруудад л заалт хийхээс өөр аргагүй болчихож байгаа байхгүй юу. 

Гэтэл яг үнэнийг хэлэхэд сонгуулийн дүнгээр маргаан гарвал яаж шийдэх юм бэ? энэ маргаан 2 жил үргэлжлэх үү, 4 жил үргэлжлэх үү? Энэ дээр ямар нэгэн улс төрийн соёл яриад нэмэргүй шүү дээ. Бид 7 сарын 1-нд харсан шүү дээ. Ялагдсан тал бол заавал гомдолтой байдаг.  Бүр ардчилсан улс оронд ч тийм шүү. Гэхдээ хуулиар маш хатуу хориглочихсон юм байна лээ, хуулиар нь маш хатуу заасан байна лээ. Жишээ нь, бусад улс оронд сонгуулийн тойрог, хэсгийн хороон дээр тооллого хийж байгаа улсууд бол хэрвээ үйл ажиллагаагаа буруу хийх юм бол төрийн эсрэг гэмт хэрэг гэж үздэг юм байна лээ. Төрийн эсрэг гэмт хэрэг. Ийм юм нь байхгүй. Бид нар нэлээн том сонгууль руу орох гэж байгаа юм. Одоо бол та бүхэн мэдэж байгаа, энэ сонгууль бол нийгэм, улс төрийн нэлээн онцгой нөхцөлд болох сонгууль болно. Би энэ сонгуулийн дараа ямар нэгэн ноцтой юм болох вий гэж санаа зовсондоо дахиад хэлж байгаа байхгүй юу.

Өмнөх УИХ дээр хэлээд бараагүй байхгүй юу, чадаагүй байхгүй юу. Яг л Нямдорж сайдын хэлдгээр улс төрийн соёл л шийднэ шүү дээ гэж. Соёл шийддэггүй юм шүү. Бидний бичсэн хууль шийддэг асуудал. Тэгэхээр би яаж оруулахаар мэдэхгүй байгаа юм. Өөрөөр хэлбэл, ерөнхийлөгчийн сонгуулийн дүнг улс төрийн ноцтой маргаан руу явуулахгүй шийдвэрлэх арга зам юу байж болох вэ? энэ бол манай үндэсний эрх ашиг, энэ манай нийгмийн тогтвортой байдлын эрх ашиг, ийм учраас л би шаардаад байгаа байхгүй юу. Урд нь явсан энэ туршлага бидэнд хангалттай санамж өгсөн. Энэнээс цааш аюултай зүйл рүү явж бид болохгүй. Монголчууд 1990 онд хийсэн тэр сонголтоос хойш адал балмад муухай явдал сүүлийн үед гардаг болоод байна. Эрх мэдлийн төлөө тэмцэлд улайраад байна, сүүлийн үед. Эрх мэдлийн төлөө тэмцэл миний л мэдэхийн ийм найгүй, ийм увайгүй, эрх мэдлийн төлөө тэмцэхдээ ийм ичгүүр сонжуураа барсан байхыг би сүүлийн жилүүдэд л харж байна. Хэзээ ч ийм байгаагүй шүү.

Одоо ийм үед дахиад том Ерөнхийлөгч гэдэг эрх мэдлийн төлөө сонгууль болох гээд байна шүү дээ. Одоо би харин яаж оруулах вэ, жишээ нь, Засгийн газраас оруулж ирсэн санал дээр Байнгын хороо хурдан ажлын хэсэг байгуулаад, одоо ялсан… яагаад гэвэл дүн нь тодорхой биш учраас хэн нь ч гэсэн асуудлыг зөв шийдэхийг боддог. 

Ц.Нямдорж:-Тодорхой ийм ийм юмнууд оруулъя гээд саналаа бичгээ гаргаад ирэх юм бол хууль зүйн хувьд нь тэрэн дээр нь ажиллаж болж байна л даа. Амьдралд тохиолдоод байгаа зовлон бол ярьж ярьж хаячихдаг, цаасан дээр буусан юм байхгүй, юу бодож юу бичих гээд байгааг мэдэхгүй учраас болохгүй байна л даа. Нарийн ярих юм бол Монгол шиг сонгуулийн сайн хуультай улс бас байхгүй шүү. Наад бүх юм чинь байгаа. Албан тушаалын хэрэг нь Эрүүгийн хуулийн 192, 193 гээд байж байна, Сонгуулийн хуулийн 2 дахь заалтанд 130, 131 гээд байж байна. Захиргааны хариуцлага нь 1 сая төгрөг хүртэл торгоно гээд байж байна, Сонгуулийн хорооны дарга, гишүүдийг. Энэ бүх боломжууд нь байгаа. Энэ дээр нэмж юу шаардлагатай байна вэ гэдгээ Эрүүгийн хуулинд ийм заалт оруулъя, энэ хуулинд  ийм заалт оруулъя гээд Бат-Үүл гишүүн юмаа бичээд өгөх юм бол би ажиллахад бэлэн байна.

Ө.Энхтүвшин:-Лүндээжанцан гишүүн
Д.Лүндээжанцан:-Сонгуулийн хуулийг бид олон удаа засаж, сайжруулчихлаа гээд ингээд явж байгаа. Гэтэл бидний баталсан хуулин дотор онгорхой цоорхой, зөрчилтэй заалтууд нэг биш байгаа. Тийм ч учраас энэ сонгуулийн дүн эцэслэн дуусдаггүй ийм зүйлүүд байна. Одоо УИХ-ын сонгуулийн хууль, орон нутгийн сонгуулийн хуулийг боловсруулах ажлын хэсэг ажиллаж байна. Энэ үг хэлээд байгаа Бат-Үүл гишүүнээс авахуулаад энэ үе үеийн сонгуулийн хуулийн ажлын хэсгийн гишүүн байнга явж ирсэн хүн. Ингээд бид хоорондоо ярьж ярьж за ингээд хийчихлээ гэдэг яг амьдрал дээрээ очихоороо бас л байдал, нөхцөл байдал хүндрээд явж байгаа. Тийм учраас Ерөнхийлөгчийн сонгуулийн хууль руу бид нар орж чадаагүй, үнэндээ.

Энэ дотор ямар ч байсан нэмэлт, өөрчлөлтийн хэсэгт хууль зүйн баталгаа, эдийн засгийн баталгаа, нөгөө урлаг янз бүрийн юмны үйлчилгээ эд нарыг хориглосон, санал тоолох, сонгогч шилжих, бусад хандив гээд нэлээн олон юмыг овоо сайн журамласан. Бусад Бат-Үүлийн яриад байгаа маргаан гарвал маш хурдан хугацаанд тодорхой болж эцэслэн шийдвэрлэгдэж байх ийм асуудал байгаа юм. Хэрвээ шаардлагатай гэвэл заавал сонгуулийн хууль гэхгүй бусад хуулиараа ч гэсэн энийг зохицуулж болно. Бид одоо ямар ч байсан энэ Ерөнхийлөгчийн сонгуулийн хуулийг нэлээн их цаг алдаж, хугацаа давчуухан орж ирлээ. Гэлээ гэхдээ энд хөнгөн  гоомой хандах эрх байхгүй. Энэ байдлыг ингээд оруулсан өөрчлөлтүүдийг үзэхээр яг одоогийн байгаа манай түвшиндөө ямар ч байсан хүрч очсон байнаа. 

Тэгэхээр хэлэлцэх эсэхээ шийдье, дотор нь янз бүрийн юм байвал тэрэн дээр нь нэгдүгээр хэлэлцүүлгийн явцад саналын томъёоллоо яриад. Бид бол их сайхан ярьдаг үнэндээ бол. Бүгдээрээ сайн ярьж чадна. Яг суугаад бичээд хийх болохоор аргаа олдоггүй. Бидэнд нэг том дутагдал бий. Тэр бол процессоо олигтой хийж өгдөггүй дутагдал. Овоо нарийвчилж оруулах гэж оролдсон байна. Сонгуулийн төв байгууллагын  хууль, тэгээд сонгуулийн процессийг л маш сайн хийж өгмөөр юм шиг байна. 

Тийм учраас нэгдмэл сонгуулийнхаа процессийг улам сайн болгох ямар арга зам байнав, энийг анхааръя. Ер нь манайх Ерөнхийлөгчийн сонгуулиа хэдэн удаа хийлээ дээ, 4 удаа лав хийчихээд байгаа байх. Ер нь нэг их будлиан самуун гараад ингээд байсан юм гайгүй байх гэж бодож байна. Монгол төр ёс байна. Төрийн тэргүүнээ Монголын ард түмэн ямар ч байсан тодруулчихна. Тэр ард түмэн зөв сонголтоо хийснийг нь зөв тоолоод зөв дүн гаргачихдаг л бол болж байгаа байхгүй юу. Тэгэхээр тэр сонгуулийн тойрог хэсгийн хорооны салбар хороодын ажиллагаан дээр бол тэр хууль зүйн баталгаа, хариуцлагын тогтолцоо, хяналт, энэ бүгдийгээ гайгүй болгоод өгөх хэрэгтэй юмаа гэж ингэж хэлмээр байна.

Тэрнээс биш маргаан болдог, тэгдэг ингэдэг гээд түүх ярих юм бол олон юм байна шүү дээ. Тэгээд ялагдсан тал нь заавал нэг гомдол гаргадаг дэлхийн бүх л газар жагсаал болдог, энийг л монгол давтах ёс байхгүй л гэж ингэж бодож байна.

Сая Германы Хайделбергийн улс төрийн доктор сонгуулийн асуудлаар 2 хоног семинар хийлээ шүү дээ. Бүгд жишээ гаргаад ярьж байна шүү дээ. Ийм л юм гаргадаг. Тэгэхээр энэ Ерөнхийлөгчийн сонгууль дээр нэг л хүн гарна, сайндаа үсрээд 3, 4 хүн дэвшинэ, энэн дээр нэг их будлиад самуураад байх юм гайгүй байх гэж бодож байна. Ингээд хэлэлцье гэсэн саналтай байна.

Ө.Энхтүвшин:-Ингээд анхны хэлэлцүүлэг хийх үед сайн ярина. Энэ дээр тогтож ярихгүй бол болохгүй ээ. Тэрнийг би өөрөө бас ярих бололцоогий нь олгож өгье. Шаардлагатай бол хэлэлцэх эсэхээ шийдсэний дараагаар ажлын хэсэг хүртэл гаргая. Тэр бүхэн нээлттэй байгаа. Одоо санал хураалт явуулъя. Монгол Улсын Ерөнхийлөгчийн сонгуулийн хуульд нэмэлт, өөрчлөлт оруулах тухай энэ хуулийн төслийг хэлэлцэх нь зүйтэй гэж үзэж байгаа гишүүд гараа өргөнө үү. 10-аас 10 гишүүн байна. Энэ асуудлыг УИХ-ын чуулганд танилцуулах нь гишүүн Сүхбаатар байна.

Гуравдахь асуудал. Үндсэн хуулийн цэцийн 2006 оны 12-р сарын 17-ны өдрийн 10 тоот дүгнэлт хэлэлцэх байгаа. Энэ асуудлыг Үндсэн хуулийн цэцийн дарга Бямбадорж танилцуулна.

Ж.Бямбадорж:-Байнгын хорооны дарга, УИХ-ын эрхэм гишүүдийн амрыг эрье. 

Монгол Улсын шинэ Үндсэн хууль батлагдсаны баярын мэндийг дэвшүүлье.

10 дугаар дүгнэлт танилцуулахын өмнө нэг зүйлийг хэлье. Хуулиар УИХ 15 хоногийн дотор хэлэлцэх ёстой. Өнөөдөр 26, 27 хонож байна шүү гэж хэлье. 

Үндэслэл: Үндсэн  хуулийн 29-р зүйлийн 3 дахь хэсэгт УИХ-ын гишүүн гэмт хэрэгт холбогдсон тухай асуудлыг УИХ-ын чуулганаар хэлэлцэж, бүрэн эрхийг нь түдгэлзүүлэх эсэхийг шийдвэрлэнэ. Уул гишүүн гэмт хэрэг үйлдсэн гэж шүүх тогтоовол УИХ түүнийг  гишүүнээс нь эгүүлэн татна гэж заажээ. Гэтэл УИХ-ын тухай хуулийн 24-р зүйлийн 24.7 дахь хэсэгт УИХ-ын гишүүн Халдашгүй байдлын дэд хороо нь УИХ-д хамгийн олон удаа сонгогдсон 4 гишүүнээс бүрдэх бөгөөд тэрбээр УИХ-ыг хугацаанаас нь өмнө тараах, гишүүний бүрэн эрхээс нь түдгэлзүүлэх, эгүүлэн татах талаар энэ хуульд заасан эрх бүхий байгууллага, албан тушаалтнаас УИХ-д ирүүлсэн саналыг судалж, нэгдсэн дүгнэлт гарган зохих байнгын хороо болон нэгдсэн хуралдаанд оруулна гэж заасан нь гишүүний халдашгүй байдлын дэд хорооны гишүүд нэгдсэн дүгнэлт гаргасны дараа уг асуудлыг УИХ-ын зохих байнгын хороо болон чуулганы нэгдсэн хуралдаанаар хэлэлцүүлнэ гэсэн агуулгыг илэрхийлж байна.

УИХ-ын тухай хуулийн 24-р зүйлийн 24.7 дахь хэсгийн санал нэгдсэн дүгнэлт гаргана гэсэн нь УИХ-ын гишүүний халдашгүй байдлын дэд хорооны гишүүдийн санал тэнцсэн, аль нэг нь өөр санал гаргасан тохиолдолд уг асуудлыг Байнгын хороо болон чуулганы нэгдсэн хуралдаанд оруулах боломжгүй болгож байна. Энэ нь Үндсэн хуулийн 29-р зүйлийн 3 дахь хэсгийн УИХ-ын гишүүн гэмт хэрэг үйлдсэн гэж шүүх тогтоовол УИХ түүнийг гишүүнээс нь эгүүлэн татна гэсэн заалт тэр бүр хэрэгжиж чадахгүйд хүргэж байна. 

Түүнчлэн энэ хэсэг нь УИХ болон Байнгын хорооны хуралдаан асуудлыг гишүүдийн олонхийн саналаар шийдвэрлэдэг зарчмыг зөрчсөн нь илэрхий байна. 

Монгол Улсын Үндсэн хуулийн 66-р зүйлийн 2, Үндсэн  хуулийн цэцэд маргаан хянан шийдвэрлэх ажиллагааны тухай хуулийн 31, 32-р зүйлийг удирдлага болгон Монгол Улсын Үндсэн хуулийн нэрийн өмнөөс дүгнэлт гаргах нь:

1.Монгол Улсын Их Хурлын тухай хуулийн 24-р зүйлийн 24.7 дахь хэсгийн санал, нэгдсэн дүгнэлт гаргана гэсэн нь Үндсэн  хуулийн 1-р зүйлийн 2 дахь хэсгийн Ардчилсан ёс, шударга ёс, хууль дээдлэх нь төрийн үйл ажиллагааны үндсэн зарчим мөн, мөн хуулийн 14-р зүйлийн 1 дэх хэсгийн Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна, мөн хуулийн 27-р зүйлийн 6 дахь хэсгийн УИХ-ын чуулганы болон Байнгын хорооны хуралдааны гишүүдийн олонхийн хүрэлцэн ирснээс хүчинтэйд үзэж, хуралдаанд оролцсон гишүүдийн олонхийн саналаар асуудлыг шийдвэрлэнэ, 29-р зүйлийн 3 дахь хэсгийн УИХ-ын гишүүн гэмт хэрэгт холбогдсон тухай асуудлыг УИХ-ын чуулганаар хэлэлцэж бүрэн эрхийг түдгэлзүүлэх хэсгийг шийдвэрлэнэ гэсэн заалтыг тус тус зөрчсөн байна.

Монгол Улсын Их Хурлын тухай хуулийн 24-р зүйлийн 24.7 дахь хэсгийн санал, нэгдсэн дүгнэлт  гаргана гэснийг Үндсэн хуулийн цэцэд маргаан хянан шийдвэрлэх ажиллагааны тухай хуулийн 32-р зүйлийн 4 дэх хэсэгт заасныг үндэслэн 2008 оны 12-р сарын 17-ны өдрөөс эхлэн түдгэлзүүлсүгэй.

Энэхүү дүгнэлтийг Үндсэн хуулийн цэцэд маргаан хянан шийдвэрлэх ажиллагааны тухай хуулийн 36-р зүйлийн 2 дахь хэсэгт заасны дагуу хүлээн авсан өдрөөс хойш 15 хоногт багтаан хэлэлцэн, хариу ирүүлэхийг УИХ-д уламжилсугай гэсэн ийм дүгнэлт гарсан.

Ө.Энхтүвшин:-Цэцийн дунд суудлын хуралдааны шийдвэрийг танилцууллаа. Цэцийн дарга Бямбадоржид талархал илэрхийлье. Ингээд асуулт асуух үг хэлэх процедур байгаа. Сайханбилэг гишүүн.

Ч.Сайханбилэг:-Би 11.40 болох гээд байгаа учраас түрүүлээд хэлчихлээ. Уучлаарай гишүүд. Уг нь гишүүдийн саналын дараа хэлье гэж бодож байсан юм. 

Асуудал нь ийм байгаа юм. Бямбадорж даргад. Цэцийн дүгнэлтийн агуулгын талаар, үндэслэлийн талаар ярих юмнууд зөндөө байгаа. Тэрнийг үнэхээр бас яагаад ийм дүгнэлт гаргачихсан юм гэдэг үнэхээр бас арай ч дээ гэмээр юмнууд зөндөө байгаа. Гэхдээ тэрнийг дараа хэзээн нэгэн цагт хэлэлцэх боломж гарах болов уу гэж бодож байгаа юм.

Өнөөдөр Үндсэн хуулийн цэц энэ асуудлаа оруулж ирж байгаа процесс, өдөр судар бүх юмнууд нь үнэхээр таалагдахгүй байгаа юм. УИХ-ын гишүүн Гүдалайгийн бүрэн эрх түдгэлзүүлэх асуудлыг прокуророос асуудал тавьсан яг тэр өдөр нь Үндсэн хуулийн цэцийн дүгнэлт Их Хурал дээр зэрэг орж ирж байгаа юм. Ямар хардлага төрж байна вэ гэхээр зэрэг энэ гишүүний бүрэн эрхийг түдгэлзүүлэх гэж байгаа асуудлыг  хуулийн процедурын хувьд өөр зарчмаар шийдээд явъя гэдэг нэг ийм дүр зураг харагдаад байгаа юм. Биднар 96 онд яг ийм юман дундуур явсан шүү дээ. Шинэ Засгийн газар сонгуулийн дараа байгуулагдах гэж байхад нь иргэн өргөдөл өгөөд тэгээд л тэр Засгийн газар байгуулагдах гэж байсан бүх зарчим, бүх юмнууд өөрчлөгдөөд, дараа нь 2000 онд Үндсэн хуулийн нэмэлт, өөрчлөлтөөр дахиж энэ бүх зүйлүүдийг залруулж байсан.

Одоо ингээд нэг захын иргэн ингэж өргөдлөө өгдөг, тэр нь Их Хурал дээр гарч байгаа шийдвэр лүү нөлөөлдөг, хуучин явж байсан процессийн бүх юмыг нь өөрчилдөг нэг ийм тоглоомыг эгнэгт зогсоох ёстой. Би бол Бямбадорж дарга тийм юм байхгүй, өдөр судар нь таарсан, тохиолдлын гэдэг тийм үндэслэлүүд хэлэхийг нь ойлгож байна л даа. Гэхдээ ерөөсөө ингээд таарч байгаа нь өнөөдөр Үндсэн хуулийн цэцийн дүгнэлтийг хэлэлцэхэд их зовлонтой болгоод байгаа юм. Халдашгүй байдлын дэд хороо өнөөдрийг  хүртэл үйлчилж ирж байсан хуучин хуулиараа үйл ажиллагаа явуулаад Их Хурал энэ асуудлаа нэг мөр мухарлачихаад, дараа нь бид нар цэцийн дүгнэлтийг авч хэлэлцэх нь зөв гэж ингэж үзэж байгаа юм.

Нөгөө нэг талд нь болохоор зэрэг цэцийнхний тавьж байгаа шаардлага байгаа. Хуулийн хугацаандаа энэ асуудлыг Их Хурал яагаад хэлэлцэхгүй байна гээд. Түрүүний миний хэлдэг эхний үндэслэл бол хуулийн хугацаанд хэлэлцэхгүй  байх, бас тэр нэг ийм зүйлийн тайлбар нь болоод байгаа юм. 

Нөгөө талд нь би та нарт нэг зүйлийг үзүүлэх гэсэн юм. Монгол Улсын Үндсэн хуулийн цэцийн чадавхийг бэхжүүлэх, судалгааны тайлан гээд цэц өөрөө, дээрээс нь UNDP хоёр нийлээд 2006 он хүртэл, ер нь энэ цэцийн ямаршуухан байдалтай байгааг Бямбадорж дарга өөрөө сайн мэдэж байгаа байх. 1992 оноос авахуулаад, шинэ Үндсэн хууль батлагдсанаас авахуулаад 2006 он хүртэл нийтдээ 66 цэцийн дүгнэлтийг хэлэлцэхэд тоогий нь та нар анзаараарай 30  хувийг нь бид нар хугацаанд нь хэлэлцсэн. 40 хувийг нь хугацаа алдаж хэлэлцсэн. 30 хувьд нь өнөөдрийг хүртэл УИХ огт дүгнэлтээ гаргаагүй явж байнаа. 30, 40, 30 гээд. Ерөөсөө хуулиа биелүүлсэн хувь нь 30-хан байгаа байхгүй юу.

Бид нар энэ асуудлыг эргэж бид нар харах хэрэгтэй. Тийм учраас 30 хувийн биелэлттэй явж байгаа юман дээрээ өнөөдөр хуулийн биелэлт яриад ямар асуудал дээр нь бид нар хууль зөрчиж яваад байдаг, би хууль зөрч гэдэг утгаар нь уриалж байгаа юм биш шүү. Яг нэг ийм сонин ньюанстай, улс төр нь холилдчихсон ийм асуудал гараад ирэнгүүт нь хууль биелүүлэхийг шаардаад ингээд унахаар чинь зэрэг бүр харин иргэний өргөдөл нь цаанаасаа учиртай юм байна. Прокурор нь зэрэг оруулж ирж байгаа юм байна, тэгээд энэ асуудал нь цаанаасаа нэг ийм төлөвлөгөөтэй, сценаритай ч юм шиг ийм хардлага төрүүлээд байгаа байхгүй юу.

Тийм учраас ингэж цэцийн дүгнэлтийг  хэлэлцэж болохгүй ээ. Энэ орж ирсэн, одоо бид нарт байгаа асуудлаа бид нар хуучин эрх зүйн орчиндоо шийдэж мухарлачихаад дараа нь цэцийн дүгнэлтийг хэлэлцэх ёстой. Нөхцөл байдал ийм байгаа учраас УИХ дахь Ардчилсан намын бүлэг цэцийн дүгнэлтийг хэлэлцэх энэ асуудлаас хуульд заасан эрхийнхээ дагуу албан ёсны завсарлага авч байна гэдгийг танд хэлэх гэсэн юм. Баярлалаа.

Ж.Бямбадорж:-Саяных дээр тайлбар хэлье. Наад судалгааны дүн чинь цэцийн албан ёсны байр суурь биш. Жишээлбэл, Үндсэн хууль зөрчөөгүй байна гээд дүгнэлт гардаг юм. Тэрнийг УИХ хэлэлцээд зүгээр танилцлаа гээд орчихдог байхгүй юу. Тэрнийг хэлэлцээгүй гэж оруулсан байгаа, наана чинь.

Хоёрдахь нь, 2005 онд хуулинд өөрчлөлт ороод цэцийн дүгнэлтийг … цэц бол уг шийдвэрийг түдгэлзүүлдэг болчихсон. Түдгэлзсэн байгаа шийдвэр. 

Хоёрдугаарт, 2005 оноос хойш нэг ч цэцийн дүгнэлтийг 15 хоногоос дээш хэлэлцсэн тохиолдол байхгүй, би бүр хатуу хэлье. Өөрөөр хэлбэл 2005, 2006, 2007, 2008 онд нэг ч цэцийн дүгнэлт 14 хоногоос дээш яваагүй шүү. Дандаа 15 хоног дотроо багтаж хэлэлцэж байсан. Яагаад гэхээр шинэ хуулийн орчин  гарснаас хойш хуулийн хугацаандаа хэлэлцсэн.

Би УИХ-ын гишүүдэд цэцийн дүгнэлтийг хэлэлцсэн он дарааллын юмыг бэлдээд ирсэн. Энийг хэлэлцэхэд нь тараая гэж бодож байгаа юм.

Өргөдөл 10 сарын 31-нд ирсэн. 11 сарын 6-нд үүссэн.  Сар гараны дараа, бас 40 хэд хоногийн дараа хэлэлцсэн. УИХ-ын дунд бол энэ 40 хэдэн хоног дотор материалаа ирүүлэхгүй, итгэмжлэгдсэн төлөөлөгчөө байнга өөрчилж байдаг юмнууд бас байгаа.

Ч.Сайханбилэг:-96-гаар татаж болохгүй. Яг ийм юмнууд  хуучин ийм дүр зураг харагдаж байсан шүү дээ. Бид нар засгийг байгуулах зарчмыг яг ийм иргэний өргөдлөөс болж өөрчилж байсан. Өнөөдөр Их Хурлын гишүүний халдашгүй байдлыг яг ийм иргэний гаргасан өргөдлөөс болж бас ингэж зарчим өөрчлөгдөж болохгүй.

Ж.Бямбадорж:-Энэ бол ямар нэгэн юмтай холбоогүйгээр яг процессийнхоо дагуу явсан үйл ажиллагаа шүү.

Ч.Сайханбилэг:-Прокурортой яг нэг өдөр орж ирсэн. Ингэж болохгүй ээ.

Ө.Энхтүвшин:-Энэ асуудлыг байнгын хороооны хуралдаанаар хэлэлц6эхэд Ардчилсан нам албан ёсоор завсарлага хүч байна. Тийм учраас энийг ажлын шугамаар ярьж байгаад жич маргааш юмуу, нөгөөдөр юмуу эргэж Байнгын хорооны хурлыг зарлая.

Ж.Бямбадорж:-Уучлаарай, Байнгын хорооны даргаа. Би нэг зүйлийг хэлье. Хэвлэл мэдээллийнхэн гараад явчихлаа. Сэтгүүлчид нь байх шиг байна. Ерөөсөө цэц рүү сүүлийн хэд хоног дайрсан. Бид ямар нэгэн улс төрчид шиг мэдээлэл өгдөггүй ээ. Ганц боломж бол цэцийн хурал дээр асуудал ярихад хэлдэг. Бид шаардлагатай бол энийгээ олон түмэнд хүргэнэ. 

Ө.Энхтүвшин:-За ингээдз хурал завсарлалаа. Маргааш юмуу, нөгөөдөр юмуу жичдээ зарлая. Байнгын хорооны гишүүдэд баярлалаа.

Соронзон хальснаас хянаж буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

